
Қизилқумни иккига бўлиб ўтган узоқ 
йўл бизга зерикарли туюлмади, қип-қизил 
саҳро эмас, аксинча, уммон тубида сузиб 
борардик. Ҳамроҳимиз – Қизилқум тари-
хи билимдони, бироз муболаға бўлса-да 
айтиш лозимки, қомусий билим эгаси, 
“Сармишсой” давлат музей-қўриқхонаси 
директори Рамазон ака Эгамовнинг айти-
шича, бундан миллион йиллар муқаддам 
бир чети Айдаркўлдан бошланиб бир чети 

Орол денгизига туташган ботиқликда Тетис 
уммони чайқалиб турган ва унинг тубида, 
яъни биз кетаётган шу йўл атрофлари ҳам 
турли-туман сув ҳайвонлари ва ўсимликла-
рига бой бўлган. 

– Бунга истаганча далил келтириш мум-
кин, – дея фикрини тасдиқлади Рамазон 
ака. – Вилоят марказидан юзлаб чақирим 
наридаги Тошўрмон қолдиқлари ёки маса-
лан, Мурунтов яқинида, кейинги йилларда 

иш бошлаган Қизилқум Фосфорит мажмуа-
сини олинг. Қум барханлари остидан чиққан 
кўплаб археологик топилмалар ҳам далил 
бўлиши мумкин. Қадимда, бундан миллион 
йиллар муқаддам қуриб битган Тетис уммо-
нининг суви камайган сари бир жойга йиғи-
либ қолган сув ҳайвонларининг суяклари 
ҳозир Фосфорит мажмуасига хом-ашё вази-
фасини ўтаяпти. Бу ерда акула тиш лари, ди-
нозавр суяклари, неча турли балиқларнинг 
қолдиқларини учратиш мумкин. Суяк чири-
майди. Менга қолса, Фосфорит мажмуаси 
ўрнига Тошўрмонга ўхшаш очиқ осмон ости-
даги музей очар эдим.

Уч соатлик йўлни қандай босиб ўтгани-
мизни сез мадик. Рамазон ака бизга сўзлаб 
берган Қизилқум сирлари чиндан ҳам ҳай-
ратланарли, уларнинг тафсилотини баён 
этишга чалғисак, асосий мақсадимиз – За-
рафшон шаҳрининг таърифини келтириш 
ортга сурилиши мумкин.

Барчамиз болаликдан афсона ва эр-
таклар тинглаб улғайганмиз. Айрим эртак 
қаҳрамонлари кўпинча “одам юрса оёғи, қуш 
учса қаноти куядиган” поёнсиз чўлнинг қоқ 
ўртасида гуллаб-яшнаган Боғи Эрамга бориб 
қолади. Бу юртда одатда олижаноб, барча 

орзу-ниятлари ушалган бахтиёр ин-
сонлар яшайди. Дунё кезаркансан, 
болалик эртаклари ҳақиқатга айла-
ниб боради. Халқ ўзи яратган, минг 
йиллар синовидан ўтган эртаклар-
нинг чинлигига ишонади, акс ҳолда 
улар аллақачон унутилиб кетарди. 
Қолаверса, халқ ўша эртакдагидек 
Эрам боғларини бунёд этишга ури-
нади.

Зарафшон шаҳрининг атрофи 
чўл, унга Навбаҳор сингари энг 
яқин шаҳарчаларни ҳам вилоят 
маркази остонасида жойлашган, 
деб айтиш мумкин. Шимол томон-
га – Нукус қалъасига бориш учун 
салкам беш юз, Бухорогача икки 
юз саксон чақирим йўл босила-
ди. Бир сўз билан айтганда, За-
рафшонни эртакдаги яшил шаҳар 
дея таърифини келтириш мумкин. 
Шаҳар аҳлининг орзу-умидлари 
ушалиши, рисоладагидек яшаб, 
меҳнат қилиши учун яратилган 
шароитлар ҳам бу таърифга яра-
шади. 

МУРУНТОВ ТОМОНЛАРДА
Вилоят маркази Навоий шаҳридан Зарафшонгача икки юз ўн беш 

чақиримдан зиёд. Қизилқум саҳросида бунча йўлни босиб ўтиш осон 

эмас. Уфққа туташ қум барханлари, янтоқ, саксовул, қуёнсуяк, кусук, 

коврак, юлғун сингари чўл буталари аввалига қизиқ кўринади. Айрим чўл 

ўсимликлари турли конлар борлигидан далолат беришини эслаб, ўзин-

гизча ҳаваскор геолог сингари тахминий тадқиқотлар ўтказиб кўрасиз. 

Ҳақиқатан, айрим ўсимликлар унган тупроқ остида қазилма бойликлар 

бўлиши амалда исботланган. Бу заминдаги саксовуллар орасида бўри, 

тулки, кийик, қуён, тошбақа, калтакесак, оқ илон каби жонзотлар макон 

тутган. Ҳамрохингиздан Қизилқумнинг ҳайвонот ва наботот оламини 

сўраб билиб бўлгач, атрофдаги бир хил манзарадан зерикиш бошланади. 

Чунки чўл ҳайвонлари йўл-йўлакай дуч келмайди. Табиат ўз жонзотлари-

ни асраб, рангларини атроф-муҳитга мослаштирганки, ҳатто учраганда 

ҳам уларни кўз илғамайди. 

Кузатувларим натижаси ўлароқ, мен Тошкентни тўла 
ишонч билан зиёлилар шаҳри деб айта оламан. Бунга етарли-
ча асосларим бор.

Тошкент ўз бағридан нафақат маҳаллий алломаларимизга, 
балки халқаро миқёсдаги, ҳамдўстлик мамлакатларининг фан, 
санъати соҳасида машҳур инсонларига ҳам жой берган. Жум-
ладан, Сергей Есенин, Анна Ахматова, Самуэл Маршак каби 
таниқли ижодкорлар Тошкентни “Она шаҳрим” дейишлари ва 
бу ерда уларнинг уй-музейлари борлигининг ўзиёқ ғурур ва 
фахр туйғуларини уйғотади. 

Тошкентни зиё таратаётган шаҳар, дейишимизнинг яна бир 
жихати, обрўли пойтахтимизда халқаро олийгоҳларнинг фили-
аллари бор ва ёшларимиз бу даргоҳларда билим ва тажриба 
орттираётгани, кашфиётлар, элга фойдаси теккулик лойиҳа-
лар, илмий парвозлар, янгиликлар қилаётганидир.

Киномизда, театрларимиздаги ўзгаришларни мен бир 
неча спектаклар ва китоблар муаллифи ва бир режиссёр си-
фатида эътироф этаманки, ҳар бир зиёли буни ўзининг бурчи 
деб ҳисобласа, ажабмас.

“Ўзбеккино” миллий агентлиги қайта ташкил қилиниб, 
“Ўзбекистон кинематография агентлиги” деб аталди. Халқа-
ро Тошкент кинофестивали қайта ташкиллаштирилди. Ўзбек 
киносининг ёрқин келажагини таъминлайдиган муҳим омил-
лардан яна бири, бу соҳа мутахассисларини тайёрлашдир. 
Авваллари кино устозларимиз Москвага “Бутунроссия давлат 
кинематография институти” (ВГИК)да ўқиб, билим ва тажри-
басини ошириб қайтарди. Бугунги кунга келиб, дунё стандарт-
лари асосида дарс ўтиладиган ушбу олийгоҳнинг ҳам Тошкент-
да филиали очилди. Келажакда ушбу даргоҳ битирувчилари 
халқаро майдонда ўзбек кино санъатининг кўксини кўтарса, 
ажабмас.

Президентимиз ташаббуси билан “Буюк ипак йўли дурдо-
налари” халқаро Тошкент фес тивалининг қайта тиклангани, 
кино оламида яна бир янгилик бўлди. Кинофестиваль доира-
сида эстониялик режиссёр ва оператор билан қисқа метражли 
фильмни суратга олишга киришилди. Беш кун ичида фильм 
олиш сирини эгаллаб, олис эстониялик янги дўстларим билан 
тажриба алмашдим. Танлов якунида кўрилган 25 та тарихий, 
ҳужжатли, бадиий фильмлар премъерасида бошқалардан кам 
бўлмаган ижод маҳсулимизни кўриб кўзим қувнади.

Тошкент шаҳри 2022 йилга келиб Осиёнинг асосий савдо 
ва бизнес марказларидан бирига айланиб улгурди. Чунки чет 
эллик инвесторлар ҳам ташриф буюришига қулай шароитлар, 
одамлар ҳаракатланишига қулай инфратузилмалар шакллан-
тирилди.

Шу пайтгача телеминора, метро каби инфраструктуралар 
шаҳарга кўрк бағишлаган бўлса, энди улар қаторида кўп қа-
ватли уйлар, меҳмонхоналар, ишбилармонлик марказларидан 
иборат “Тошкент-сити” ҳам борлигини қайд этиш лозим. Гулга 

тўла гўзал хиёбонлар, куйловчи фавворалар халқимиз ва пой-
тахт меҳмонларига завқ бағишламоқда.

Пойтахт ва унга ёндош минтақаларни замонавий талаблар 
асосида ривожлантириш масаласи доимо Президентимиз 
эътиборида. Масалан,  давлатимиз раҳбари 17 октябрь куни 
қурилиш лойиҳалари тақдимоти билан танишди. Улардан би-
ринчиси Олимпия шаҳарчаси ҳақида бўлди. Бу мажмуа 2025 
йилда Ёшлар ўртасидаги Осиё ўйинларини ўтказишга мўл-
жалланган. Шунга мувофиқ, халқаро спорт федерациялари 
талабларига жавоб берадиган олимпия стадиони, ёпиқ ва очиқ 
мажмуалар, сув спорти ва эшкак эшиш ҳавзалари, машғулот 
жойлари қурилиши лойиҳалаштирилган.

18 октябрь куни Президентимиз “Тошкентбошплан” лойи-
ҳа-изланиш институтига ташриф буюрди. Пойтахтнинг бош 
режаси, Ўзбекистон амалий санъат ва ҳунармандчилик тари-
хи давлат музейини реконструкция қилиш ҳамда Сурхондарё 
вилояти Денов тумани марказининг архитектура қиёфасини 
замонавийлаштириш лойиҳалари билан танишди. Маълумот-
ларга кўра, Тошкентнинг шарқий қисмида, Чирчиқ ва Қорасув 
дарёлари оралиғида “Янги Тошкент” шаҳри барпо этилади. У 
500 минг аҳолига мўлжалланган бўлади.

Юқоридаги кузатув қайдларимизни мухатасар қилиб, ҳеч 
иккиланмай Тошкентни зиёлилар ва тадбиркорлар шаҳри, де-
сак арзийди.

Ўзбектош ТЎРАХОНЛИ,

драматург, режиссёр

ЭЪТИРОФ

Тошкент ҳақидаги тушунчаларимизга уйғун бўлган “Тошкент – нон шаҳри”, “Тошкент – дўстлик 

ва тинчлик шаҳри” каби йиллар давомида шаклланган таърифларга ҳозирги кунга келиб “Тошкент 

– маданият шаҳри”, “Тошкент – бизнес шаҳри”, “Тошкент – зиёлилар ва тадбиркорлар шаҳри” каби 

ҳам расмий, ҳам халқона ибораларни бемалол қўшиб айтса бўлади.

ТОШКЕНТ – ЗИЁЛИЛАР ВА 
ТАДБИРКОРЛАР ШАҲРИ

ТИЛ ВА ЭТНИК ЖАРАЁН
Беруний “Қадимги халқлардан қолган ёдгорликлар” асари-

да ёзишича, тилларнинг турлича бўлишига сабаб одамларнинг 

гуруҳларга ажралиб кетиши, бир-биридан узоқ туриши, улар-

нинг ҳар бирида турли хоҳишларини ифодалаш учун зарур 

бўлган сўзларга эҳтиёж туғилишидир. Узоқ замонлар ўтиши 

билан ўша сўз ва иборалар кўпайиб ёдда сақланган ва такрор-

ланиш натижасида таркиб топиб, тартибга тушган.

Берунийнинг бу кузатувлари ҳамда қарашлари нафақат тилларнинг пай-
до бўлишини, балки этносларнинг пайдо бўлишига оид қарашларини ҳам 
анг латади. Зотан, этнос бўлмаса, тил ҳам бўлмайди. Инсониятнинг гуруҳлар-
га бўлиниб кетиши натижасида географик чегараларнинг ва халқларнинг 
кўпайиши, табиийки, дунё тарихида бир қатор давлатларнинг ва тилларнинг 
келиб чиқишига сабаб бўлди. Мусонинг “Ибтидо” китобида келтирилган 
Бобил минораси ҳақидаги афсонада айнан тилларнинг Ер юзида пайдо бў-
лишига оид Худонинг режаси баён қилинган. Бундай қонуният дунё тилла-
рининг ҳаммасига тегишлидир. Жумладан, биз, ўзбек этносига тааллуқли 
хунларнинг этнос сифатида дунё бўйлаб тарқалгани  ва айни пайтда улар 
тилларининг Шимолий Мўғулистондан тортиб Европага қадар ёйилгани 
ҳақидаги қарашлар тилнинг ривожи этноснинг ёйилишига чамбарчас боғлиқ 
эканини кўрсатади.

Айрим тарих китобларидаги воқеалар баёнида тилларнинг пайдо бў-
лиши ёки уларнинг ижтимоий мазмуни ғайритабиий ҳодисалар каби баён 
қилинади. Юқорида Бобил минораси қурилишига боғлиқ равишда одам-
ларнинг ҳар томонга тарқалиб кетиши натижасида турли тиллар пайдо 
бўлгани воқеасига ҳамоҳанглик бизнинг тарихий асарларимиздан ҳам 

ўрин олган. Жумладан, Мирзо Улуғбекнинг “Тўрт улус тарихи” асарида 
ёзилишича, Нуҳнинг ҳар учала ўғли миллатнинг дастлабки даврида бир 
неча йил Бобил шаҳрида бирга умргузаронлик қилганлар. Ҳар бир ўғилдан 
ҳар тарафда шўъбалар ва тоифалар ҳосил бўлади. Улар билан ожизроқла-
ри ўртасида ихтилофлаар келиб чиқади. Оқибатда Ҳазрати Ҳақ субҳона 
кечаларнинг бирида ҳар шўъба учун каромат қилди. Тонг отганда уйқу-
дан турганларида ҳар шўъба бир-бирларининг тил луғатларидан қутулган 
эдилар. Мирзо Улуғбекнинг бу ривоятидан маълум бўладики, мустақил 
тилларга эга бўлган қабилалар бир-бирларига душманлик ҳаракатидан 
қутуладилар. Савол туғилади: душманлик вазиятининг пайдо бўлишига 
тил сабабми?  Мирзо Улуғбек ёзганидай, шўъбалар, яъни уруғлар ўрта-
сидаги ихтилофларнинг улар ўртасида ҳукм сурганига тилнинг ягоналиги 
сабабчи бўлгани англашилиб турибди. Зотан, қабилалар бир-бирларини 
яхши тушунишлари учун тилнинг ягоналиги муҳим аҳамият касб этади. 
Бундай ҳодисада тилнинг лексик қатлами алоҳида фаолият кўрсатади, Шу 
ўринда милоддан олдинги биринчи ва милодий биринчи асрда яшаган 
юнон шоири Горацийнинг бир гапини эслаб ўтиш ўринли. У тилларнинг 
тарқалиши ва номланиши ҳамда сўзларнинг давр ўтган сари алмашиниб 
туриши тўғрисида шундай деган:

Ота-боболаримиз тилга ном бердилар, доим бунга йўл қўйдилар.

Бизга ҳам имкон бердилар, ҳар доим йўл қўйилади, 

Янги сўзни тилга олиб киришга замонавий тамғалар ила англатиб.

Гўё ҳар йил шохлардаги япроқлар алмашиб турганидай.

Аввалги йилдаги япроқ тўкилар,  худди  шу сингари

Тилдаги сўзнинг ҳам аввалгиси эскириб йўқ бўлади,

Янгилари пайдо бўлиб, гуллаб камол топади. 2

Бизни Марварид кўчаси бошида жой-
лашган шаҳар ҳокимлиги биносида ёш, 
серғайрат йигит, шаҳар ҳокими Назирбек 
Раҳмонов кутиб олди. У аввал Навоий 
кон-металлургия комбинатида ишлаган, 
Сингапур, Корея сингари хорижий давлат-
ларда ўқиган, малака оширган, икки-учта 
чет тилини билади, бир сўз билан айтган-
да, ёш бўлишига қарамай, халқаро талаб-
ларга жавоб берадиган, вилоят иқтисоди 
ривожига меҳнати сингган тажрибали му-
тахассис. У бизни кўтаринки кайфиятда ку-
тиб олди-ю, ҳамшаҳарларининг қувонч ва 
ташвишлари ҳақида гап бошлади.

– Бундан бир ойча аввал ўн бир ойлик 
чақалоқни хорижга даволатиш учун юбор-
гандик, бугун, ҳозиргина Навоий шаҳрига 
самолётда учиб келган онаси менга теле-
фон қилиб миннатдорлигини билдирди. 
Унинг айтишича, чақалоқнинг кўзлари 35 
фоиз кўра бошлабди. Шифокорлар бу кўр-
саткич аста-секин юз фоизга кўтарилади, 
бироз вақт ўтиши лозим, дейишибди. Бир 
ойча аввал ўша чақалоқнинг ота-онаси ҳо-
кимиятга келиб, фарзандини Ўзбекистон-
даги етук мутахассислар тиббий кўрикдан 
ўтказгани, улар Санкт-Петербургга олиб 
бориб, жарроҳлик амалиёти орқалигина 
унинг кўзларини асраб қолиш мумкин деб, 
тавсия қилишганини айтиб, моддий кўмак 
сўраган эди. Зарафшондаги мурувватпеша 
ҳомийлар ёрдамида болани онаси билан 
бирга хорижга даволатишга юбордик. Қил-
ган ҳаракатларимиз зое кетмабди. Шаҳар-
даги ҳар бир бола келажагимиз, улар тўрт 
мучаси соғ бўлиши, бунинг учун қўлимиз-
дан келган ишни қилишимиз керак. Ўзбек 
азалдан болалари учун яшайди-да.

Суҳбат жараёнида ҳоким бу йил Тест 
марказининг хулосаларига кўра Зарафшон 
шаҳри мактаб битирувчилари билим сама-
радорлиги бўйича, хорижий олий ўқув юрт-
ларига кирган абитуриентларни ҳисобга 
олмаганда ҳам, мамлакатимизда биринчи 
ўринни эгаллагани, мактабларнинг аксари-
ят битирувчилари талабалик бахтига эриш-
гани, мактабгача ёшдаги болаларнинг 97 
фоизи болалар боғчасига жалб этилганини 
айтиб ўтди. Ҳақиқатан, саҳродаги шаҳарда 
бундай юқори кўрсаткичларга эришишни 
тасаввур этиш қийин. Барчаси эртакдаги-
дек десам, албатта, фикримга қўшиласиз. 
Илм-маърифат ўчоғи бўлган мактаблари 
тараққий топган Тошкент, Самарқанд, Бу-
хоро, Хоразмдай шаҳарлар орасида мам-
лакат марказидан юзлаб чақирим олисда, 
саҳродаги мўъжаз ва мўъжиза шаҳар бо-
лаларининг билимлироқ эканига ким ҳам 

ишонарди. Кузатишимча, кўп йиллардан 
буён зарафшонлик, навоийлик санъат ғун-
чалари нафақат юртимизда, балки АҚШ, 
Европа, Россия шаҳарларида ўтказила-
диган анъанавий болалар ашула ва рақс 
фес тиваллари, танловларида юқори нати-
жаларга эришиб келади. Шаҳардаги “Ол-
тин водий” маданият саройига кирсангиз, 
дунё нинг турли бурчакларидан келтирил-
ган совринларни кўриб, бу натижалар эртак 
эмаслигига амин бўласиз.   

– Ҳозир шаҳримиз аҳли олдида жуда 
улкан ва муҳим вазифа турибди, – суҳбати-
мизни давом эттирди Назирбек Раҳмонов. 
– Президентимиз Зарафшон шаҳрининг 
жануби-шарқий томонида Саноатчилар 

шаҳри бунёд этиш, бу билан Мурунтовда-
ги ишчилар сонини яна бир баробар оши-
риш топшириғини берганлар. Албатта, 
минглаб оилалар истиқомат қиладиган бу 
турар-жойлар атрофида мактаб, болалар 
боғчаси сингари ижтимоий соҳа муассаса-
лари, қўшимча бинолар қурилади. 

Қарийб икки юз эллик чақирим нари-
даги Амударёдан сув ичадиган Зарафшон 
ёнида яна бир шаҳар қурилиши эртак 
эмасми? Асло, бу айни ҳақиқат!

Марварид кўчасидаги ҳокимият бино-
сидан чиқар эканмиз, йўлак ва заллардаги 
сурат ва кўргазмалар эътиборимни тортди. 
“Худди музейга ўхшайди, – дедим яна бир 
ҳамроҳим, Ўзбекистон Ёзувчилар уюшмаси 
аъзоси, ёзувчи Азамат Зариповга. – Айрим 
ҳокимлик биносига кирсанг, чанг босган 
деворларни кўриб, этинг жунжикиб кета-
ди”. Бу гапимдан сўнг Азамат ака шаҳар-
даги Қизилқум саҳросини ўзлаштириш та-
рихи музейини, албатта, бориб кўришимиз 

керак, деб таклиф киритди ва биз музейга 
йўл олдик. Шу ўринда таъкидлаш жоиз-
ки, Зарафшон шаҳар ҳокимлиги биноси 
залларидаги Ўзбекистоннинг шарафли 
фарзанди Шароф Рашидовга бағишлан-
ган тарихий кўргазма ва бошқа сурат, ха-
риталарни, йўлаклардаги хонаки чиройли 
гулларни кўргач, бу ер ҳокимиятдан кўра 
кўпроқ маънавият ва маърифат марказига 
ўхшаб кетар экан, деган фикр хаёлимдан 
ўтди.

Биз музейга кетишда “Олтин водий” 
маданият саройига кириб ўтишга қарор 
қилдик. Саҳронинг ўртасида “Олтин водий” 
номининг қўлланиши ҳам эртакка хос, ал-
батта. Маданият саройида олти юздан зиёд 

мактаб ўқувчилари учун Ўзбекистон халқ 
ёзувчиси Муҳаммад Али билан учрашув 
тадбири ўтказилаётган экан. Давлат тили 
тўғрисидаги қонун қабул қилинган кун – 21 
октябрь арафасидаги бу тадбирда профес-
сорлар Жуманазар Бекназаров, Адҳамбек 
Алимбеков, шунингдек, вилоятнинг кўзга 
кўринган олим ҳамда шоирлари иштирок 
этишарди. Тадбирда устоз Муҳаммад Али 
тарихнавис ёзувчи эмас, балки болалар 
шоири сифатида намоён бўлди, дейиш 
мумкин. Унинг “Боғимизга бир қаранг, 
Гул очилди ранг-баранг”, деб бошланувчи 
шеърини олти юз ўқувчи жўр овоз бўлиб 
айтганда, муаллифнинг ўзи ҳам ҳайратга 
тушиб, болалар учун иккитагина китоб ёз-
ганидан афсуслангани ва ёзган шеърла-
рини айни вақтда юзлаб болалар тилидан 
эшитганда жуда мамнун бўлгани сезилиб 
турарди. Салкам олтмиш йил муқаддам 
ёзилган бу шеърни ёши элликдан ўтган-
ларнинг барчаси ёд билишига ишончим 

комил. Чунки бошланғич синфларда ёд 
олинган шеърлар ҳеч қачон унутилмайди.

Маданият саройидан чиқиб Қизилқум 
тарихидан ҳикоя қилувчи музейга етиб 
борганимизда Ўзбекистон Қаҳрамони 
Фарҳод Яхшиевич Соиповга дуч келдик. 
Бу ҳам омад! Чунки кутилмаган қувонч-
ли учрашувлар фақат эртаклардагина 
рўй беради. Фахрийлар кенгашининг ра-
иси Фарҳод Яхшиевич кўринишидан ёш, 
ҳали йигитлардай куч-қувватга тўла, ўзи 
машина рулини бошқариб, шаҳар айлан-
тириб таништирди. У киши аввал Навоий 
кон-металлургия комбинати Марказий 
кон бошқармаси 2-Гидрометаллургия за-
водида цех бош лиғи бўлиб ишлаган экан. 

Ҳозир эл-юрт ташвишини ўз зиммасига 
олган, шаҳар аҳлининг эртанги кунини 
ўйлайдиган, етти ёшдан етмиш ёшгача 
– катта-кичикнинг ғамхўрига айланган. 
Музейни Зарафшон шаҳрининг яқин та-
рихига бевосита гувоҳ бўлган инсон билан 
бирга томоша қилиш қанчалик қизиқарли 
ва жонли бўлишини тасаввур қилсангиз 
керак.

Қизилқум саҳросини ўзлаштириш та-
рихи музейи 1983 йилда ташкил қилин-
ган, яъни музей келгуси йил қирчиллама 
ёшини нишонлаш арафасида турибди. 
Унинг фахрли меҳмонлар китобида Ҳин-
дистон, Хитой, Буюк Британия, Франция, 
АҚШ, Канада сингари дунёнинг турли 
мамлакатларидан келган сайёҳларнинг 
дил сўзларини ўқидик. Музей директори 
Наргиза Ачилбаева саҳрони илк марта 
забт этган фидо йи лар ҳаёти, Қизилқум 
табиати ва ўтмиши, НКМК фаолияти та-
рихи, бу ерда яшаган халқлар турмуш 
тарзи ҳақида атроф лича ҳикоя қилди. 
Мозийгоҳда Қизилқум ҳудудида учрайди-
ган тошўрмон, динозаврларнинг суяк лари 
сингари кўплаб афсонавий топилмаларни 
кўрдикки, бу яна мени эртак лар оламига 
бошлади. 

– Бу ерда тарихимизнинг миллиард 
йиллик даврларини бир-бир кўз олдингиз-
дан ўтказасиз, – дейди Наргиза опа. – Ер-
нинг пайдо бўлишидан бошлаб ҳозиргача 
кечган қадимги тамаддунлар ҳақида даст-
лабки тасаввурга эга бўласиз. Биз ўз юрти-
миз тарихи билан фахрланамиз, уни сева-
миз ва шу орқали болалар қалбида юртга 
муҳаббат уйғотамиз. Ёш авлод тарбиясида 
музейнинг ўрнини ҳеч қандай муассаса бо-
солмайди.

Олис тарих саёҳатидан сўнг музейдан 
чиқиб, Фарҳод Яхшиевич бошчилигида За-
рафшон шаҳри четидаги катта қурилиш лар 
майдонини бориб кўрдик. Бу ерда шаҳар-
нинг тепалик томон сурилиб, кенгайиб 
бораётганига гувоҳ бўлдик – 14-даҳа қу-
рилмоқда! Айтишларича, бунёд этилаётган 
замонавий уйларнинг лойиҳалари ўзига 
хос, ҳали битиб улгурмаган бўлса-да, кўр-
камлиги яққол сезилиб турибди. Мен қи-
зиқиб ҳамроҳимизни саволга тутдим:

– Саноатчилар шаҳри шу ердан бошла-
надими?

– Йўқ, бу Зарафшон шаҳрининг ши-
молий чегараси, ҳозирча, – деб жавоб 
берди Фарҳод Яхшиевич. – Саноатчилар 

шаҳри Зарафшоннинг нариги тарафида, 
жанубий-шарқ томонида қурилади. Ҳозир 
режалаштириш ишлари олиб бориляпти. 
Тез орада қурилиш бошланади, яқин икки 
йил ичида битказилади ва ўттиз мингдан 
зиёд оила уй-жой, янги иш ўринлари билан 
таъминланади.

Кейинги йилларда Қизилқум бағрида, 
Мурунтов томонларда кўплаб конлар очил-
моқда ва улар биргина олтин кони эмас, 
балки уран, кумуш, фосфорит сингари 
кўплаб маъданлардан иборат. Бу, албатта, 
янги ишчи кучини, янги шаҳарлар бунёд 
этилишини тақазо этади. 

Кейинги йилларда юртимизда гео-
логия соҳасида янги тараққиёт даври 
бошланганини баралла айтиш мумкин. 
Бу айниқса, Навоий вилоятида олиб бо-
рилаётган иқтисодий ислоҳотларда яққол 
кўринади. Навоий кон-металлургия ком-
бинати жамоаси асрий Қизилқум бағри-
да яшириниб ётган бойликларни жадал 
суръатларда ўзлаштириб, ишлаб чиқариш 
кўламини муттасил ошириб боряпти, ти-
зимда ҳар йили мамлакат иқтисоди риво-
жига хизмат қиладиган янги, муҳим объ-
ектларнинг фойдаланишга топширилиши 
одатдаги воқеага айланган. Комбинатда 
доимий равишда маҳсулот таннархини 
пасайтириш бўйича  аниқ чора-тадбирлар 
асосида иш ташкил қилинган. Натижада 
2022 йилнинг биринчи ярмида 492,4 мил-
лиард сўм иқтисод қилиниб, таннарх 5,8 
фоизга пасайтирилган. Маҳаллийлашти-
риш дастури доирасида 282,6 миллиард 
сўмлик маҳсулот ишлаб чиқарилиб, 1510 
та янги иш ўрни яратилган. Бу рақамлар 
ҳам сизга эртакдай туюлиши мумкин, 
аммо ҳақиқат!

Бугунги кунда “Мурунтов” конининг 
узунлиги 4,3 километр, кенглиги 3,2 кило-
метр, чуқурлиги 650 метрни ташкил этади. 
Конни ўзлаштириш доирасида қўлланила-
ётган кон-геологик ва кон-техник ечимлар 
келажакда кон чуқурлигини 1000 метргача 
етказиш имконини беради. Ҳозирда қазиб 
олинаётган заҳиралар 50 йил давомида 
хомашё базасини таъминлашга етарли 
бўлади. 

5-гидрометаллургия заводида дунёда 
ўхшаши бўлмаган мутлақо янги техноло-
гия, яъни оҳак ва кислород ёрдамида ок-
сидлаш технологияси қўлланмоқда. Ишлаб 
чиқариш жараёнини бошқаришда тўлиқ за-
монавий автоматлаштирилган тизим йўлга 
қўйилиб, масофадан бошқарув тизими ўр-
натилган.

Зарафшон аҳлининг аксарияти Му-
рунтов конида меҳнат қилиб, мамлака-
тимиз иқтисодини мустаҳкамлашга му-
носиб ҳисса қўшмоқда. Бу ердаги ҳамма 
нарса сизни ҳайратга солади. Барчаси 
инсоннинг қўли гул экани, бунёдкорлиги 
туфайлидир. Мен саҳродаги шаҳарнинг 
марказида каттагина кўлни кўриб ҳайрон 
қолдим. Айтганча, зарафшонлик спорт-
чилар елканли қайиқ спорт турида ҳам 
мамлакатимизда етакчилик қилади. Бу 
шаҳарда ҳар бир имкониятдан самарали 
фойдаланилар экан.

Яна бизни ораста шаҳарнинг ям-яшил 
дарахтларга бурканган равон кўчалари, 
саройга ўхшатиб қурилган мактаблари, 
спорт ўйингоҳлари,  маданият муассасала-
ри ҳайратга солди. Барчаси ҳам мақтовга 
лойиқ. 

Бир кунлик саёҳатдан сўнг Навоий 
шаҳрига қайтгач, вилоят марказида жой-
лашган Навоий давлат кончилик ва тех-
нологиялар университети, Ўзбекистон 
Рес публикаси Фанлар академиясининг 
Навоий вилояти бўлими фаолияти билан 
ҳам танишдик. Айниқса, Навоий шаҳрида 
жойлашган машиносозлик заводи ишчи-
лари билан бўлган суҳбатларда бу корхона 
заводларнинг заводи деган фикр туғилди. 
Навоий кон-металлургия комбинатининг 
энг асосий тармоғи бўлган бу заводда шар-
ли тегирмонлар, гидроциклон қурилмалар, 
универсал токарлик-винт кесадиган даст-
гоҳлар, кон-шахта, технологик ускуналар 
ва карьерда ишлайдиган техника восита-
лари учун эҳтиёт қисмлар каби янги тур-
даги импорт ўрнини босувчи маҳсулотлар 
ишлаб чиқарилар экан. 

Аммо энди булар алоҳида мақолалар 
мавзуси...

Ҳумоюн АКБАРОВ

МУРУНТОВ ТОМОНЛАРДА

Давоми, бошланиши 1-саҳифада

Давоми, бошланиши 1-саҳифада

Горацийнинг бу фикрига барча даврлардаги 
тилларнинг лексик қатлами меъёри учун умумий 
қонуният сифатида қараса бўлади. Дарвоқе, лексик 
меъёр ҳам тарихийлик тамойилига бўйсунади. Бир 
даврдаги меъёр ҳисобланган лексик қатлам кейинги 
давр учун меъёр бўла олмайди. Тил ҳар доим ҳа-
ракатда, даврнинг ижтимоий, сиёсий жараёнларини 
ўзида ифода этади. Бу жараёнлар табиийки, этнос-
лар туфайли пайдо бўлган эди. 

Марказий Осиёдаги этник жараён ва тиллар-
нинг уйғунлиги мавзуси нафақат бизнинг, балки 
бутун дунё турколог олимларининг катта муаммоси 
бўлган. Бу борада, юқорида айтганимиздай, хунлар-
нинг тили масаласида давом этиб келаётган баҳсу 
мунозаралар ана шундай муаммолардан биридир. 
Яқин йилларгача хунлар тарихига ва уларнинг тили-
га нохолис қараш бор эди, “Хунлар – туркий қавм-
ларнинг аждодларидир” деган тарихий ҳақиқатни 
оловдан қўрққандай қабул қилмаганлар ва хунлар-
нинг этник жараёнини Ўзбекис тон тарихидан ўчириб 
ташлаган эдилар. Хунларнинг тили масаласидаги 
оқсоқлигимиз ҳамон давом этаётир.  Уйғур олими 
Турғун Олмоснинг тадқиқотларига кўра, қадимги хи-
той тилида, фонетик қиёфасини ўзгартирган ҳолда, 
қадимги хунча сўзлар сақланган. Жумладан, Тангри 
(Худо), қут (бахт-саодат), туман (туман), мотур (бо-
тур), қиз (қиз) ва бошқа бир қатор сўзларни Турғун 
Олмос аниқлаган. Бу ҳолат турколог ва хитойшунос-
лар олдига жиддий вазифаларни қўйди. Тил жара-
ёни этник жараённи аниқлашда муҳим ва асосий 
воситалардан бири экани ана шу бир неча сўзлар-
дан ҳам маълум. Агар хунлар тарихига оид Хань 
сулоласи даври йилномаларини кўздан кечирсак, 
Ўрта Осиё (Ғарбий Юрт номи билан аталган)даги, 
хусусан, Даван давлатининг этник ҳолати ва улар-
нинг тили ҳақидаги маълумотларга дуч келамиз. 
Хун, сўнгра қадимги туркларнинг тарихи ҳақида энг 
ишончли маълумотларни Хитой тарихий манбалари 
беради. Марказий Осиёдаги қадимги туркий қавм-
ларнинг тарихи ва уларнинг тилига оид маълумот-
ларни ХIХ асрда яшаган Н.Я.Бичуриннинг  “Қадимги 
даврларда Ўрта Осиёда истиқомат қилган халқлар 
тўғрисида маълумотлар мажмуи” (1950) номли уч 
жилдлик китобидан биламиз. Бичурин шу китоб-
нинг 2-жилдида Даван давлати тарихини ёритар 
экан, қуйидагича маълумотни келтиради: Давандан 

Аньсининг ғарбигача бўлган жойлардаги халқлар 
турли тилларда сўзлашсалар ҳам, одатларида кўп 
ўхшашликлар бор, сўзлашувда бир-бирларини  ту-
шунадилар. Бу ўринда ҳудуддаги турли халқлар-
нинг бир-бирларини тушунишлари муҳим. Бундан 
маълум бўладики, туркий тилнинг диалектал хусу-
сиятларига муаррих алоҳида эътибор берган.

Биз Марказий Осиёдаги қавмларнинг этник 
жараёни ва уларнинг тили ҳақида  Бичуриннинг 
юқорида номи зикр этилган китобига ишончли 
манба сифатида мурожаат қилишда давом этамиз. 
Бичурин хунлар тарихининг илк илдизлари ҳақида 
сўз юритганда бир қатор манбалардан турклар ва 
мўғуллар тарихи ҳамда уларнинг тил хусусиятлари-
га оид маълумотларни беради. Жумладан, у кел-
тирган маълумотларга кўра, татар (мўғул) тилида 
сўзлайдиган туркий қабилалар фақат ўз қавмига 

ҳурматини билдириб қолмаган, балки барча турк 
қабилаларини иззатлаган. У татар (мўғул) тилида 
сўзловчи қабилалар яшайдиган ўлкаларга Қўқонни 
ҳам киритган. Чамаси, қипчоқ шевасида сўзловчи 
туркий қавмларни ўтмиш муаррихлари татар қавм-
ларига мансуб деб билганлар. Хитой тарихий ман-
баларида турклар ва мўғул қавмининг қариндош лик 
алоқалари ҳақида кўплаб маълумотлар келтирил-
ган. Маълумотлардан англашилишича, ҳар икки 
қавмнинг тили дастлаб хунча бўлган. Айниқса, ХХ 
асрнинг охирги чорагида жаҳон туркологиясида Ол-
той назариясининг рус туркологлари томонидан ри-
вожлантирилиши натижасида туркий, корейс, япон, 
мўғул тиллари қариндошлигига оид умумий сўзлар-
нинг этимология си яратилгани илмда катта воқеа 
бўлди, умумий гаплардан амалий гапларга ўтилди. 
Аммо бу амалий ишлар Ўзбекистонда эмас, Рос-
сияда амалга оширилди. С.А.Старостин (марҳум), 
А.В.Дибо каби турколог олимларнинг ишлари бу 
жиҳатдан диққатга сазовор. Қадим тарихий ман-
баларда айтилган хун, мўғул, туркларнинг этник 
жиҳатдан бирлиги улар тилларининг қариндошли-
гини ҳам далиллашини ҳамда олтойшуносликнинг 
алоҳида фан тармоғи сифатида шаклланганини бу 
олимларнинг ишларида кўрамиз. Шу тариқа турко-
логияда Олтой назарияси юзага келди. Туркология-

да бу фан тармоғини аслида Абулғози Баҳодирхон 
шакллантирган ва бу фаннинг назарий асос ларини 
яратган эди. Жумладан, Абулғози туркий ва мўғул 
тилларининг манбаи ва маншаи ҳақида сўз юритиб, 
бу тилларнинг қариндошлигига оид ўз қарашлари-
ни баён қилган. У топонимлар ва этнонимларнинг 
этимологиясига оид бир қатор таҳлилларини ўртага 
ташлайди. Масалан, “Аркананинг маъноси тоғнинг 
камари темак бўлур. Қуннинг маъноси тез ва ўткур 
темак.” Сўнгра давом этиб турк ва мўғул уруғлари-
нинг ота-бобоси Қаён ва Нукуз қавмларининг Арқа-
нақунга бориб ўрнашганини ва бу қабила номлари-
нинг этимологиясини очиб беради. Арканакундан 
қуйидагиларни баён қилади: “Қаён авлодина Қиёт 
тедилар. Нуқуз авлодина икки от қўйдилар. Бир 
нечасина нукузлар тедилар ва бир нечасина ду-
рулган тедилар. Қаённинг маъноси, сели ки тоғдин 

куч бирлан йилдам қуйиға келгай. Элхоннинг ўғли 
кучли тез киши эрди. Анинг учун Қаён дерлар эрди. 
Қиёт қаённинг жамъи турур...”. Бу келтирилган пар-
чадаги  уруғларнинг номлари, грамматик ҳодиса-
ларга (-т-нинг кўплик маъносини ифодалаши) оид 
Абулғозининг назарий қарашларидир. -т қўшим-
часининг кўплик маъносини ифодалаши қадимги 
туркий тилда ҳам мавжуд. Олтойшуносликнинг юз 
эллик йил нарида шаклланган қоидаси бор: олтой 
тилларидаги қариндошликни далиллашда асосий 
лексик қатлам асосдир. Биз юқорида тилга олган 
С.А. Старостиннинг китобида бир хил ўзакдан таш-
кил топган 110 сўзнинг этимологик таҳлили ўрин 
олган. Ўша сўзлар олтой, қадимги туркий, мўғул, 
ўғуз тиллари, корейс ва япон тилларидан олинган. 
Ўрни-ўрни билан ўзбек тилидаги сўзлар ҳам ана шу 
тиллардаги сўзлар билан ўзакдош экани далиллаб 
ўтилган. Масалан, карuk,  кarin, ака каби сўзларнинг 
олтой тилларида маъно жиҳатдан уйғунлиги фикри-
мизга далилдир. Старостиннинг ўша китобида 
қўйилган ғоядан келиб чиқиб, Абулғози Баҳодир-
хон олтойшуносликнинг қоидасини биринчи бўлиб 
яратган, деган фикрни илгари сурсак бўлади. Юқо-
ридаги парчани Абулғозининг олтойшуносликка 
мансуб ҳам лексик, ҳам грамматик таҳлиллари деб 
ҳисоблаймиз. Олтой тилларининг тарихий морфо-

логиясига оид тадқиқотлар кўп амалга оширилган. 
Абулғозининг бу этимологик таҳлили олтойшунос-
ликда тарих ва тилшунослик фанларининг доимо 
ёндош ҳодиса сифатида бўлганини кўрсатади .

Абулғозининг тилшуносликка оид кузатувлари 
ҳақида сўз юритар эканмиз, у тилшунос олим сифа-
тида сўз маъноларини изоҳлаганда, сўзларни ниҳо-
ятда теран ҳис қилганини кўрамиз. Ўғузхоннинг йи-
гирма тўрт набирасининг исмлари маъноси изоҳида 
айни шуни кўрамиз. Ўша парчани тўлиқ келтирамиз: 
“Қайининг маъноси махкам темак бўлур. Баётнинг 
маъноси давлатли темак бўлур. Алқаэвлининг маъ-
носи мувофиқ темак бўлур. Қораэвлининг маъноси 
хар қайда ўлтурса хиргоҳ бирлан ўлтурғучи темак 
бўлур. Ёзирнинг маъноси эллар ақаси темак бўлур. 
Ёбирнинг маъноси олдиға ҳар нимарса учраса ани 
йиқар темак бўлур. Дудурғанинг маъноси юрт ол-

моқни ва ани сақламокни биликчи темак бўлур. 
Дўкарнинг маъноси тўгарак темак бўлур. Ушарнинг 
маъноси ишни илдам ишлакчи темак бўлур. Қар-
нақнинг маъноси бўка темак бўлур. Бекдилининг 
маъноси сўзи ҳурматли темак бўлур. Қарқиннинг 
маъноси ошли темак бўлур. Байандурнинг маъноси 
неъматли темак бўлур. Бачананинг маъноси саъй 
килғучи темак бўлур. Чавулдурнинг маъноси номус-
ли темак бўлур. Жабиининг маъноси баҳодир темак 
бўлур. Салурнинг маъноси қиличли темак бўлур. 
Эмарнинг маъноси бойларнинг бойи темак бўлур. 
Олайўнтлиннинг маъноси ола отли темак бўлур. 
Ургирнинг маъноси яхши иш қилгичи темак бўлур. 
Игдирнинг маъноси улуғ темак бўлур. Букдизнинг 
маъноси хизматкор темак бўлур. Ованинг маъноси 
мартабаси баланд темак бўлур. Киникнинг маъноси 
азиз темак бўлур.” Мазкур исмлар ҳар икки тилда 
– турк ва мўғул тилларида қўлланган. Зотан, барча 
турк ва мўғул уруғлари Ўғузхондан келиб чиққани 
ҳақида Рашидиддин Ҳамадоний “Жомеъут таво-
рих” (ХIV) асарида айтган.

“Шажарайи турк”дан келтирилган юқоридаги 
ономастик бирликлар ва уларнинг маъно изоҳла-
ри дастлаб Рашидиддиннинг юқоридаги асарида 
баён қилинган. Абулғози Рашдиддиннинг ўша 
асарини Эронда тутқунликда яшаганда ўқигани-

ТИЛ ВА ЭТНИК ЖАРАЁН

ни ўз асари “Шажарайи турк” да айтган. Мана, 
Рашидиддиннинг китобида келтирилган Ўғузхон 
набираларининг исмлари: Кайн – мустаҳкам: 
Баёт – бахтли, олийжаноб; Алкаравли у борган  
ҳамма жойда азиз бўлади; Кара уйли – қора 
чодир; Язер – кўп вилоятлар унинг томонида 
бўлади; Дукар – йиғин ҳаққи-ҳурмати; Дороирға 
– давлатни эгаллаш ва қонун ўрнатиш;  Япарли – 
ҳамма қўлёзмаларда исмнинг маъноси тушириб 
қолдирилган; Аушар – уддабурон, чаққон, овга 
ва бургутларга ишқибоз; Қизиқ –  руҳан кучли ва 
қонунни жонбозлик билан ҳимоя қилади; Бек-Де-
ли – буюк одамларнинг нутқи каби иззатланган 
бўлсин; Каркин – буюк бўлсин ва таомга тўйсин; 
Баяндур –  ўша жой  доимо ҳузур-ҳаловатга тўл-
син; Бичина (Бэджана) – яхши ишлар қилсин; 
Жаулдур – ҳалол, азалдан обрў-эътибори билан 
машҳур; Чибин – ҳамма жойда ҳозиру нозир, қа-
ерда душманни кўрса, вақтни қўлдан бой бермай 
у билан жанг га киришади; Салор (Салыр) – ҳам-
ма жойда ҳозиру нозир, қаерга борса, қиличи ва 
чўқмори ишга тушади; Имур – олийжаноблиги ва 
бойлигининг чеки йўқ; Алаюнтли – унинг мол-ҳо-
ли яхши бўлсин; Уркиз – ҳар доим яхши ишлар 
ва меҳрибонлик қилсин; Бекдир – яхши, буюк, 
шон -шуҳратли; Букдуз – ҳаммага итоат этсин ва 
хизмат қилсин; Йива – унинг даражаси ҳаммадан 
юқори бўлсин; Қиниқ – қаерда бўлмасин, ҳамма 
жойда у иззат-ҳурматга сазовор бўлади.

Мазкур парчадаги ономастик бирликларнинг ак-
сарияти мўғул тилидан олингани учун ҳам уларнинг 
маънолари қадимги туркийчадан узоқдай туюлади. 
Бу ономас тик бирликлар туб илдизига кўра, олтой 
тилига мансубдир. Абулғози бу ономастик бирлик-
ларни ва уларнинг маъноларини Рашидиддиндан 
олгани кўриниб турибди. Келгусида бу ономастик 
бирликларни махсус ўрганиш зарурати борлиги ми-
соллардан ҳам маълум. 

Умуман, қадимги туркий ва хун даврига мансуб 
топонимлар, атоқли отларни тил қонуниятларига 
кўра тараққий этиб келган сўз сифатида этногра-
фик, мифологик, тарихий, ижтимоий, маданий 
жиҳатлари билан биргаликда ўрганиш зарурати 
бугунги кунда олдимиздаги жиддий масалалардан 
бири бўлиб турибди. 

Насимхон РАҲМОНОВ,

филология фанлари доктори, профессор 



НАЗМ, НАСР 32022-yil 19-oktabr / № 38 (4697)2022-yil 19-oktabr / № 38 (4697)O‘ZBEKISTON ADABIYOTI VA SAN’ATI

Турсун АЛИ

CОБИР ЎНАР

ТУШ

ҲИКОЯ

ÁÀËÊÈ ÞÇ ÉÈËËÀÐÃÀ ÒÀÒÈÐ ÁÓ ¥À¨Ò

1

Ўзаро келишувимизга мувофиқ, биз-
нинг саҳнада ёлғон воқеа тугул «ёлғон» 
сўзи ҳам ишлатилмаслиги даркор эди. Ўн 
кун мобайнида биз буни обдон пишитдик, 
сабаби роппа-роса ўн кун ҳаммамиз бир 
хил туш кўрдик. Ўша жой жуда гўзал эди. 
Ака-ука уч амаким, отам ва мен у тошни 
аниқ кўрган, аниқ манзилини билардик. 
Фақат бир кунни келишиб, ўша жойда роль 
ўйнашимиз қолган эди, холос. 

Катта амакимнинг айтишича, бундай 
жойни ҳеч ким умрида кўрмаган, манави 
кинода кўрсатишганлари ҳаммаси ҳолва, 
биз кўрсатажак саҳнада барчаси табиий, 
жозибали ҳам жуда ибратли. Ҳа, лекин 
менинг фикримча, барчамиз ролларни бир 
қур назардан кечириб, пишиқ-пухта кели-

шиб олишимиз керак эди. Негадир амаким 
таклифимни рад этди. Шаҳар кўрганман, 
деб олифталик қиляпсан, ҳаммаси кундай 
равшан-ку, дея кўзларини менга ўқдек қа-
дади. Чўчиб кетдим. Амакимнинг  қатъий 
нигоҳидан эмас, албатта, шундоқ ҳам ту-
шунарли, ҳаммамиз билиб турган етти кун 
мобайнида беш киши бир хил манзарани 
бирдай, равшан кўриб турганимизга қа-
рамай, ўзимнинг шубҳа билдирганимдан 
қўрқдим. Чунки менинг гапим нафақат ор-
тиқча, балки ҳаммамиз кўриб, иймон кел-
тириб турган нарсага дабдурустдан гумон 
билдирганим ўзимга алам қиларди. Эртаси 
куни амаким: «Ана энди кўрдингми, жуда 
гапни кўпайтирасан!» деб пўписа қилиб 
қўйди. Мен азбаройи пушаймонлигимни 
билдириб кечирим сўраб қўйдим. Кўнглим-
нинг тубида эса, баъзи саволларга кейинги 
икки кундаги тушимда аниқ жавоблар то-
пишга қарор қилдим.

У саҳна шу қадар маҳобатли ва жил-
вакорки… Одамлар, ҳатто хизматкорлар 
ҳам шунақа ҳуснли инсонларки… Воқеа-
нинг ҳаммаси ичида, фақат ёлғон қўшмай 
роль бажариш ва суратга олиш керак. Та-
мом-вассалом.

Амаким хаста бўлишига қарамай, ҳар 
куни эрталаб менга эҳтирос билан кўрган-
ларини сўзларди. Ҳолбуки, унинг кўргани 
менинг кўрганим билан бир хил, лекин 

амакимнинг лаблари титраб, ҳаяжонланиб, 
юрак хуружини тамом эсдан чиқариб сўз-
лашларидан негадир тўлқинланиб йиғлаб 
юборар эдим. Яна бир кун қолди-я, дедим 
афсусланиб.

Амаким ўйга толди. Хаёлида нималар-
нидир режа қиларди. Режаси ҳам менга 
аён эди. Биз хаёлан ҳамма нарсани кели-
шиб бўлдик. Сўнг яна такрорладим:

– Атиги бир кун қолди!
Амаким бошидан совуқ сув 

қуйилгандек бехосдан сергак-
ланди. Унинг кўзлари жовди-
раб, безовталаниб, алланечук илтижоли 
термиларди. Ахир, бир кунгина муддат 
қолганини эслатганим учун айбдор эмас-
ман-ку. Биз ёлғон сўзланмайдиган ролга 
тайёрланишимиз керак-ку. Рост сўздан 
хафа бўлмаслигимиз керак эди, аммо ама-
ким жуда чуқур фузун тортди. Қўшиқнинг 
ноласидай мунгли эмранди. Одатича бирор 
эски қўшиқ бошлаётгандир деб ўйлаган 
эдим, йўқ, йиғлаётган экан.

Шу ҳолатида у ростдан ҳам «дол» ҳар-
фига жуда ўхшар эди.

Эртаси куни амаким, ҳар кунгидек ке-
лавермагани учун ўзим бордим. Ранги оқа-
риб кетган. Янгам бошида косада сув тутиб 
турибди. Юрак хасталигига ҳаяжонланиш 

мумкин эмаслигини билардим. Билатуриб 
кеча атиги бир кунгина туш кўришимиз 
қолганини бекор эслатибман, деб ўйладим.

Биз роль ўйнашга бугундан киришиши-
миз лозим эди. Бу роль, бу саҳна ўзимиз 
яшаётган ҳаётдан минг чандон устун эди. 
Ўзимиз ҳам руҳан шунга тайёр эдик. От-
ланиб ўша жойга бориб, саҳнага чиқиб су-
ратга тушишимиз қолганди. Касаллик панд 

берди. 
Амаким қаддини рост-

лаганича уч кун ўтди. Ке-
йин ги пайтларда гарчи 

озиб кетган бўлса-да, юзи, кўзи тиниқ эди. 
Айниқса, эрталаб кўзлари 
шунақа порлаб турар эдики, 
назаримда кўз соққасининг 
оқи ҳам, сарғишлиги йўқо-
либ, оппоқ ялтирар эди. Касаллиги бутун-
лай эсидан чиққандай эди. Мен бир кун-
гина туш кўриш, ҳа, ўша сеҳрли, жозибали 
тушни кўришга атиги бир оқшом фурсат 
қолганини нега ёдига тушириб қўйдим, деб 
афсусландим. Энди киномиз нима бўлади? 
Ахир, биз қатъий бир қарорга келган эдик-
ку! Йўқ, ҳали ҳам қароримиздан қайтгани-
миз йўқ!

3

Янгам амакимни Тошкентга обориб да-
волатмаса бўлмаслигини айтди. Кечалари 

умуман ухлаёлмаяпти, деди. Амакимнинг 
ўзи чалқанча ётмаса нафаси сиқилиши, 
лекин чалқанча ётавериб елка-яғринлари 
ачишаётганидан нолиди. У иродали эди. 
Кундуз кунлари чарбоғини кезиб, ул-бул 
енгилроқ юмушларни бажарарди. Болала-
рига тинимсиз иш буюриб турарди. Мен 
уйига борганимда хотинини койиётган 
экан. Чорпояда ётган кенжа ўғли тунги 
салқин елвизакда шамоллаб қолибди. Ян-
гам кўрпа ёпиб қўймагани учун айбдор эди. 
Аммо янгам шўрлик кечаси билан эрининг 
бошида парвона бўлган-ку.

– Қара, кўзлариниям йиринг босибди. 
Хотин зоти бепарво бўлса, қийин 
экан.

Мен янгамни оқлашга урин-
дим. Лекин саранжом-саришта-

ликни обдон хуш кўрувчи амаким гапимга 
эътибор бермади. Қайтанга:

– Бу ёмон фожиа, – деб тус берди.
Янгам чиқиб кетгач, хотиним эсимга 

тушиб:
– Буларнинг бари бир гўр, – дедим мен 

ҳам.

Отам ҳам бош режиссёр ҳисобланмиш 
катта амакимнинг бетоблигидан хавотир 
олди.

– Бўладиган ишнинг тезроқ бўлгани 

маъқул эди, ҳадемай у жой эсимиздан 
чиқиб кетиши мумкин, – деди кинони на-
зарда тутиб.

Менинг ҳам кинога хаёлим кетди. Би-
роқ ўша манзил қаерда эканини ҳозир 
дабдурустдан ифодалаб беролмайман. 
Мен, отам ва уч амаким ўша жойни аниқ 
биламиз. Шунинг учун айнан ўша ерга бо-
риб бирорта ёлғон сўзсиз, бирорта ясама 
ҳаракатсиз роль ўйнамоқчимиз.

Четдан биргина суратчи-оператор қў-
шилади. Тамом.

Амакимни Тошкентга олиб келдик. 
Уйимизга яқин жойда Бухородан кўчиб 
келган бир табиб бор эди. Бекор ўтиргун-
ча деб амакимни келган куни у кишига 
кўрсатдим. Табиб аввал томир уришини 
кўрди, сўнг қовоқларини очиб кўзига бир 
муддат тикилиб қолди. Асалга қўшиб ҳар 
куни ичиб туринг деб бир қуритилган гиёҳ 
берди. Кетаётганимизда табиб менинг ен-
гимдан тортди:

– Кимингиз бўлади бу одам? – деб 
сўради.

Амакимлигини билгач, қишлоққа оп-
кетинг, беш-ўн кун сабр қилинглар, деди. 
Мен сесканиб кетдим. Табибдан «нега» 
деб сўрашга оғиз жуфтладим-у, ёмон жа-
воб олишдан чўчиб, индамай қўяқолдим...

          САМАРҚАНД
Поезд борар оппоқ ҳавони ёриб,
Ғилдиракларидан чақнайди чақин.
Сукунатни қувар 
Отдек пишқириб,
Манзил хаёл каби тобора яқин.

Сирдарё айқириб қолар тўлғона,
Дарахтлар чопади
Сочлари тўзғин.
Ясанган далалар чопар шодлана,
Поезд булутдан ҳам борадир ўзғин.

Ариқ, сойлар қолар
Куйга чулғаниб,
Тоғлар қўлин силкиб қолгайдир жимжит.
Поезд Самарқандни юракка танғиб,
Манзилин қучади бамисли бургут.

Ажабо, Самарқанд бир лаҳзалик туш,
Регистон қаршимда тўкар салобат.
Мен-чи,
Абадият қошида бир қуш,
Юрагимда илдиз ёяр Самарқанд.

         ТОҒДА
Ёз. Ловуллар қуёш юксакда,
Тоғ оғуши тарар тароват.
Ажиб ором кезар юракда,
Ҳатто роҳат олар ҳаловат.

Чотқол сари боқсам, не ажаб,
Ўнгирларда оппоқ қор уюм.
Суякларим биз зумда қақшаб,
Совуқ қотди руҳ ва вужудим.

        * * *
Ёз чилласи. Совуди ҳаво,
Энгил-бошда кузги сарпо.
Атрофимда кезар бенаво
Ёз сарпойчан, сокин, бепарво.

Табиат ҳам ўхшар руҳимга,
Бир қарасам ёнади иссиқ.
Келолмайман гоҳо ҳушимга,
Осмон, ҳаво совийди қизиқ.

Инсон ҳамда табиат ажиб
Шу қадар бўлмаса уйқаш.
Табиатга одамзод нажиб,
Инсонга-чи, табиат яккаш...

   ҲУМО ҚУШИ
Дарё сокин оқмаган каби,
Нотинч эрур дунё ҳамиша.
Одамзоднинг ногоҳ асаби
Синар экан – бамисли шиша.

Ватанимнинг буржида бир зум,
Тун ва кундуз тўқнашди гўё.
Ўз кўнглимга тиладим тўзим,
Дил кўзига сачраса сиёҳ.

Она замин қалқиди бир дам,
Қай бир жойда шамолу бўрон.
Хира тортган кўзларда шабнам,
Залолатга йўл тутди нодон...

Замона тинч турмас муқаррар,
Қайлардадур итлар галаси.
Бўри, шоқол юракни ўртар,
Гоҳи тунлар, саҳар палласи.

Не бахт, парвоз қилур Ҳумо қуш,
Қанотидан нурланур борлиқ.
Инсон, жонзод йиғадур эс-ҳуш,
Бир сокинлик топгай халойиқ...

Дарё сокин оқмаган янглиғ,
Нотинч эрур дунё ҳамиша.
Ҳумо қуши қаноти қутлуғ,
Юртни қучсин асрлар оша!

            * * *
Касбий соҳилида дарбадар аёл,
Паришон хаёллар оғушида у.
Сочларин тўзғитган денгиз ва шамол,
Кўзимга суврати чўкадир мангу.

Атрофга қарайди узуқ ва юлуқ,
Ўзга эллар аро ғариб, бенаво.
Бошида паноҳсиз изиллар совуқ,
Денгиздек тўлқинли дунё бепарво.

Юрт соғинчи балки ўртар юрагин,
Болаларин маъюс товуши келар.
Балки ёр нафасин қўмсайди эзгин,
Тўрт тарафдан турфа шамоллар елар.

Каспий соҳилида дарбадар аёл,
Чигилган хаёллар оғушида у.
Ватан эса йирок, у ҳорғин, беҳол.
Кўксини кемирар адашган туйғу.

Каспий соҳилида дарбадар аёл...

             У 
Умр араваси ўтмоқда секин,
Гўё сукунатзор оралаб жимжит.
У тўзон-шамолдан юз бурар ўхтин,
Юрагин тубига чўкади сукут.

Оёқ ялаган ит каби изғирин
Унинг юз-кўзларин ялар беармон.
Қиш эса, игнадек санчир тиғларин,
Вужудида тўниб сирқирайди қон.

У хазонлар янглиғ беланар лойга,
Босиб ўтар турфа ожиз қадамлар.
У қўлларин чўзгай илоҳий ойга,
Қарс синдиради руҳин аччиқ аламлар.

Бир кеча тўрт ёққа қаради жимжит,
Ҳатто бир сўз демай юмди кўзларин.
Уни олиб кетди бешафқат сукут,
Дил тубида қолди тоғдек сўзлари...

Муҳаммад ИСМОИЛ ÈÇ¥ÎÐ

         ОНА ТИЛИМ – 

         ИФТИХОРИМ
Она тилим,  сен фахру  ифтихоримсан.
Сен – миллат  юрагисан, номус, оримсан.
Сен борсангки, яшайди ўзбек деган эл,
Минг йиллик байроғим, барқароримсан.
Боболардан мерос  қолган тахтим, давлатим.
Она тилим, Худо берган бахтим, шавкатим!

Алломалар сенда битмиш ашъору сулук.
Сен Бобурнинг севгилиси, жонисан  суюк.
Амир Темур, Бухорийлар сўзлаб ўтган тил,
Сенда сўзлаб не-не зотлар бўлдилар буюк!
Она тилим сен подшоҳлар, буюклар тили,
Сўз мулкининг султонлари, суюклар тили!

Минг-минг гўдак сенда сўзлаб чиқармоқда тил.
Улуғ  миллат сенда сўзлаб  яшнади  минг йил.
Миллионларга бешик бўлдинг, мингларга қанот,
Бутун дунё ривожига қўйдинг тамойил.
Жаҳон илмин гуркиратган шонли доҳийсан,
Яна минг йил энг олдинда борар, боқийсан!

Она тилим, Худо берган, нолам, бўзимсан,
Қошу кўзим, нурли юзим,  жоним ўзингсан.
Юз бўлмаса, жон  бўлмаса  яшармидим мен,
Миллатимнинг юзу кўзи, ўзи ўзингсан.
Миллатимнинг юрагига қуйилган жонсан,
Она тилим, иймон каби қутлуғ эҳсонсан!

Сен борсанки, бизнинг миллат яшайди абад,
Бир тану жон, қудратли куч, соҳиби даъват.

Бугун буюк минбарларда янграмоқдасан,
Доим янгра, замин бўйлаб, беҳад,  бесарҳад!
Она тилим, менинг мангу яловдоримсан,
Ифтихорим, шон-шавкатим, барқароримсан!

                СОНЕТ
Жилмайганинг ишқми, киноя,
Меҳрми ё нафратми, шафқат.
Гўзалдирсан сен бениҳоя,
Термулганча йиғлайман фақат.

Мўъжизадир товуш, нигоҳинг,
Мўъжизадир юрганинг ерда.
Оламларга сиғмас чиройинг,
Ёзсам дейман юз мингта шеърда.

Оҳ қанчалар хушрўйсан, бекам,
Сенинг ҳуснинг илоҳий, кўкдан.
Сени йўқдан яратган Эгам,
Ўзи қанча чиройли экан?

Сени шундай мукаммал, аъло,
Яратганга минг-минг тасанно!

         ИСТАК
Ўрик гуллаганда ёғаётир қор.
Тўрт тараф бирпасда оққа бурканди.
Эндигина кириб келганди баҳор,
Куртаклар энди юз очиб турганди.
Кечагина нурга тўлганди осмон.
Кўкламдан энтиккан эди юраклар.
Бугун қор остида қилмоқда  исён,
Совуқ қишда кучга тўлган куртаклар.
О,  Ҳаёт ! Бунчалар чиройли айём,
Ё, Худо! Бунчалар тотли яшамоқ.
Айниқса, умрингга келганида шом,
Сочингга қор каби тушганида оқ.
Кексалик муз каби босар елкани.
Юракни қоплайди гоҳо қаҳратон.
Нурларга тўлдирмоқ бўлиб эртани,
Умр сўрагаймиз Оллоҳдан нолон.
Оллоҳ,  навдаларни босса ҳамки қор.
Оллоҳ,  сочларимни қилсанг  ҳам  оппоқ.

Оллоҳим, сен   иста – қайтади баҳор,
Сен иста, яшарман юз йилдан кўпроқ...

  ДЕНГИЗ БЎЙИДА
Денгиз гувлар, ҳайбатли, кўркам
Кўз узмайман, қараб тўймайман.
У қанчалар гўзал бўлса ҳам,
Сенга зорман, сени қўмсайман.

Қирғоқларга урилар тўлқин.
Менинг кўксим гўёки қирғоқ.
Кўкрагимга урилар жўшқин,
Шиддат билан соғинч ва фироқ.

Отиламан чексиз денгизга. Сузиб 
Чексиз ғалаённи олурман енга.
Чекланган дунёда эс ҳушдан озиб,
Юрагимни бериб қўйдим-ку сенга.

Орзулар чексиздир, ҳаваслар чексиз,
Кўзларимда ёшу, бўғзимда фарёд.
Сузсам, шавқат қилар менга бу денгиз.
Аммо сени қучсам, кечирмас ҳаёт.

Бари барин ташлаб кетаман бугун,
Ошаман уммону, тоғу, дарёдан.
Балки мен зарраман бу дунё учун,
Аммо сен мен учун бутун дунёсан.

           ФУРСАТ  
Бугун сен шоҳсан-у, мен  гадодирман.
Сен яшнаб борарсан, мен адодирман.
Аммо билиб қўйгин, Худо айтган кун,
Сендан баландроқда мен пайдодирман.

         ТААЖЖУБ
На илм, на бойлик ва на амалга
Ҳеч енгилмаганман, берилмаганман.
Мен сизни кўрдим-у, севган маҳалдан
Сизга берилганман, сеҳрланганман.

Зарнигорхон АБДУОЛИМОВАÑÅÍ ÑÀÌÎÍÈÍÃ 
£ÈÇÈÑÀÍ

              * * *
Шайдо кўзларингдан қуйилар шафақ,
Не ажаб, руҳингга бўйсунмаса тан.
Сен асли заминнинг либосин кийган
Самонинг қизисан (эрк сенга ватан).
Елкангда бир қанот мудраб борадир,
Уйғот, семурғларинг чигилини ёз.
Энди сенга дохил мана бу осмон
Ва ҳар тун тушларинг тўлғотган парвоз.
Аммо сўз демоққа шошма, анисим,
Беранг калом тутса руҳсиз оломон.
Барча сирларингни сукутингга соч,
То излар экансан – бир сўз жоладор.
Чекин, у манзиллар туғилган есир,
Худо паноҳига элтмас ҳеч бири.
Қаршингда дуодек бир йўл турибди:
Сен фақат Ўқи!
Ўқи, (асли шудир сен кутган қисмат)
Ўқи, ўнгларингдан қувилсин шомлар.
Худога бошлаган манзиллар асло
Алдамайдилар.
Бунда ахтарсанг ҳам товонларингга 
Тиканлар ўрнига шабнам ботадир.
Сен учун оҳори тўкилмаган сўз –
Чиғаноқ кўксида сақлаб ётадир...
Фақат топсанг, бас!

            * * * 
                        1
Сени қоим тундан изладим,
Тонглардан изладим – нур  отган.
Куйлардан изладим – ушшоқий, 
Манглайин саволлар нуратган.
Изладим, қуддусий сирларнинг
Тугуни ечилди, ё сирим!
Лек сенинг дарагинг бедарак,
Қайларда юрибсан яширин.
Тоғларнинг баҳридан ўтиб ҳам
Топганим тоғдайин хавотир.
Сенгача билолмам, эй кимим,
Ё қафас тўсқинлик қилодир,
Ё нафас тўсқинлик қилодир...
Насимлар рақс этса, ёдингни
Хазиндек таратар мутрибо,
Хазондек тарқатар мутрибо.
Бир осор атадим бор бўлсанг,
Анқонинг кўзидан ўқиб ол!

                   2
Денгизнинг парвойи самогир,
Сен, о, кел! Чекимда – тўкилиш.
Бир тутам умримга бер сабр
Ва ё хушхабар бер, аё Ишқ?!
Дунёнинг қай бурчи  висолранг,
Қай бурчи шабнамо кўзимдек...
Тушунгин...
Мумкиндир йўлларим боғласам
Худонинг ёнига етмоқлик.
Сўнг...надир эҳтиёж, аё Ишқ?!
Эй минг йил интизор кутганим, 
Кел, сен-ла топайин Худони,
Кел, сенда топайин Худони!
Кеч бўлмай хабар бер, қайдасан, 
Қаён ишқ?! 
Аё Ишқ!

               * * * 
Само қорхат йўллар, ишқидан
Мактубида оқлик гуллаган.
Сўнг уятдан заминнинг юзи 
Алвонланган айни паллада

Эслайсанми, эгма қош кўприк
Ва илк кўзларингнинг ёлқини...
Сўнг изнли тасодифларнинг
Қўлларидан тутдик, яқиним.

Энг мунаввар ўйлар кезинар
Нигоҳингдан қуйилган мисол
Ҳали сўз ҳам яралмаган кун
Мени сенга атаган, ишон!

Соғинчнинг кўп муроди ҳосил
Ҳам бемаҳал нигоҳ қадаши...
Ҳаяллама,  тезроқ топиб кел,
Қуюнларда қолма адашиб...

Само қорхат йўллар заминга,
Чамаси...Биз учрашсак керак.

Ажаб одати бор умр дарёсин

Дастлаб суст оқади, 

сокин, зўр-базўр.

Энди тушунганда ҳаёт маъносин

Унинг шиддат билан оқишини кўр.

Чамандек очилиб-сочилган эди,

Ёшликнинг нофармон гуллари кеча.

Қуритиб қўйибман, оҳ, билсам энди

Умр дарёсини мен ича-ича...

Ушбу мисралар Ўзбекистон Республи-
каси фан арбоби, Беруний номидаги Дав-
лат мукофоти лауреати, «Эл-юрт ҳурмати» 
ордени соҳиби, академик Наим Каримов 
қаламига мансуб.  

Умр – дарё. Академик ўзи таъкид-
лаганидек, “дастлаб суст оқади”, кейин 

эса, айни ҳаёт мазмунини англаб етганда 
тезлашиб кетади. Муҳими, уни қандай 
яшашда! Академик Наим Каримов юз-
лаб илмий мақолалар, ўнлаб дарсликлар, 
маърифий асарлар ёзди, монографиялар 
нашр этди. Ҳаётининг асосий қисмини 
архивларнинг совуқ хоналарида қатағон 

қурбонлари ҳаётига оид мудҳиш ҳужжат-
ларни ўрганиб, асл ҳақиқатларни излади, 
топилмаларини қалб  саҳифасига кўчи-
риб, халққа тақдим этишни юксак бурч 
деб билди. “Усмон Носир”, “Усмон Носир-
нинг сўнгги кунлари”, “Чўлпон” маърифий 
романлари, “Маҳмудхўжа Беҳбудий”, 
“Абдулла Қодирий замондошлари”, “Ға-
фур Ғулом”, “Ҳамид Олимжон”, “Ойбек 
ва Зарифа”, “Зулфия”, “Урушдан кейин-
ги давр ўзбек совет адабиёти”, “XX аср 
адабиёти манзаралари”, “Жадид театри”, 
“Истиқлолни уйғотган шоир”, “Қурбон 
Беригин қисмати”, “Муҳаммад Шариф 
Сўфизода” каби элликка яқин асарлар бу-
нинг ёрқин далилидир.

Сўз – тилсим, сўз – қудрат, сўз – йўл. 
Бу мафтункор жараён умрбахшидалик 
ва қисматдошликни талаб этади. Ўзбек 
адабиёти тарихи ва атоқли намояндалари 

ҳаётини ўрганишни мақсад қилган Наим 
Каримов дастлаб Ҳамза, Ойбек, Ғафур Ғу-
лом, Ҳамид Олимжон, Миртемирнинг кўп 
жилдли академик нашрларини тайёрлаш 
ва нашр этишда иштирок этди.

Ўтган асрнинг сўнгги чорагида сўз 
санъати майдонига кириб келган адаби-
ётшуносларининг катта бир армони бор 
эди. Улар  ўтган асрнинг 30-50 йилларида 
қатағонга учраган ёзувчи-шоирларнинг 
ижодини ўрганиб, халққа маълум қи-
лишни хоҳлашарди. Наим Каримов ҳали 
уларнинг номини тилга олиш, асарларини 
шарҳлаш мумкин бўлмаган бир даврда 
улкан жасорат кўрсата бошлади ва ис-
тиқлол куйчиси Чўлпон ҳақида маърифий 
роман ёзди.

Олим мустақилликнинг дастлабки йил-
ларида ташкил этилган “Маърифатпар-
варлар” жамиятига, кейинчалик “Шаҳид-
лар хотираси” хайрия жамиятига раислик 

қилди. 2000 йил бошларида унга Давлат 
хавфсизлик хизмати архивларидан фой-
даланиш ҳуқуқи берилди.

– Шунда мен Усмон Носир тўғриси-
да қандай материал бўлса, ҳаммасини 
бир кунда ёзиб олдим. Жуда даҳшатли 
матнлар... Ўйладимки, эртага бу эшик 
очилмайди! – дейди академик изтироб 
билан. – Аммо эртаси куни келсам, очиқ 

экан. Шундан кей-
ин Чўлпон ва бо-
шқа қатағон қур-
бонлари ҳақидаги 
м а ъ л у м о тл а р н и 
қўлга киритдим. 
Улар бирин-кетин 
қоғозга тушири-
либ, мақолалар, 
маърифий асар-
лар шаклида ўқув-
чилар қўлига етиб 

борди.
Шаҳидларнинг аянчли қисматини ўз 

қисмати, улар чеккан тубсиз изтироблар-
ни ўз изтироби деб билган Наим Каримов 
1937 йилги қатағон сиёсати ҳақида сўзлар 
экан, ўша давр ноҳақликларидан титраб 
кетади. 

– Қатағон бошланган йилларда суд 
қилиниши ёки отиб ўлдирилиши мумкин 
бўлган зиёлиларнинг рўйхати Сталин, 
Молотов, Кагонович, Ворошилов “тўртли-
ги” раҳбарлигида шакллантириб борил-
ган. НКВДнинг розилиги билан автоном 
республикалар ўртасида ким кўп одамни 
қамоққа олиш мусобақаси бошланади, – 
дейди кўзларида ёш билан. – Барча рес-
публикада НКВДнинг сиёсий бўлимидан 
ташқари, учинчи ва тўртинчи бўлимлари 
ҳам рўйхат шакллантириш билан шуғул-
ланади. Масалан, Бухородан 100 нафар 

одам рўйхати берилган бўлса, Тошкент 
ундан ҳам кўпроғини шакллантиради. 
Мусобақада ютган бўлим раҳбарларига 
катта пул мукофоти ёки орден, медаллар 
берилган. Мана, аждодларимиз қандай 
кўргуликларни бошдан кечирганлар! Бун-
дай рўйхатга тушганлар, шубҳасиз, ка-
мида ўн йилга қамалган ёки отувга ҳукм 
қилинган. Уларни ўрганиш, ўқишнинг ўзи 
бир азоб.  

Академик Наим Каримовни асосан 
адабиётшунос олим сифатида биламиз. 
Гўзал шеърлар, ҳикоялар, ҳатто бир 
драматик асар муаллифи эканидан эса, 
кўпчиликнинг хабари бўлмаса керак. 
Олимнинг яна бир ижодий сири борки, бу 
– ўтган асрнинг 50-60 йилларида чизган 
суратлари. Нафис лик, аниқлик ва портрет 
жанри етакчилик қилган тасвирий санъат 
намуналарида Наим Каримовнинг жаҳон 
адабиёти намояндаларига меҳри ўзга-
ча экани кўринади. Унинг мўйқаламига 
мансуб Робиндранат Тагор, Жанни Рода-
ри, Лолита Торрес ҳамда “Аполлоннинг 
боши”, “Балерина” каби суратлар фикри-
мизнинг яққол далилидир.

Муборак ҳадисларда “Олимлар 
анбиёларнинг меросхўрларидирлар” 
де йил ган. Улар юксак салоҳияти, шу 
билан бирга камтаринлиги боис авлод-
ларга ибратдир. Улардаги босиқлик, 
закийлик ва самимийлик улуғворликни 
оширади. 

Наим Каримов ҳаётини маърифат 
йўли, бахт формуласини эса “жамиятга 
манфаатли бўлиш” деб билган ҳазрати 
инсон. Унинг ҳаёт йўли, илмий фаолияти-
га кўпчилик ҳавас қилади. Тинимсиз изла-
нишлар, синовли йиллар, архивнинг зах 
босган биноларида ўтган кунлар заҳмати 
олимнинг сочларига нуронийлик нурини 
ёйган. Муборак 90 ёш билан тўқнашиб 
турган олим бугун яна бир орзуси – Аб-
дурауф Фитрат  ҳақида катта маърифий 
асар яратиш устида ишламоқда. Устозга 
сиҳат-саломатлик, кўнгил хотиржамлиги 
тилаб, сўзимизни академикнинг ҳаёт маз-
муни, инсоннинг умрбоқий туйғулари акс 
этган ўзининг ушбу шеъри билан мухтасар 
этамиз. 

– Меҳр, қайдан келасан,

Шалоладай югуриб.

– Волида сийнасидан

Томчи-томчи йиғилиб.

– Қаҳр, қайдан келасан,

Оч бўридай ўкириб?

– Жаҳолат чашмасидан

Томчи-томчи йиғилиб.

– Сен келасан қаёқдан,

Қуёшдан нур сочиб, Ишқ?

– Пок нигоҳ ва ҳаёдан

Учаман бўлиб қўшиқ.

– Сен-чи, Қўшиқ, сен қайдан

Келасан ёзиб қанот?

– Мен Ишқ аталмиш бахтдан

Излайман оби ҳаёт.

Холиёр САФАРОВ

МЕҲР ШАЛОЛАСИ

Айниқса, бугунги авлод яхши билиши 
лозим: мустақиллик йўлидаги кураш ва 
амалий қадам  ўзбек тилини давлат тили 
мақомига кўтариш учун курашдан бошлан-
ган эди. Бизнинг авлод (ўтган асрнинг 
80-йилларида 25-30 ёшда, ундан катта 
бўлган авлод) ўша дамларни яхши эслай-
миз. Шўро империясининг тоталитар ре-
жими бутун кучини умрини узайтиришга 
сафарбар этган замонда бу ютуққа эри-
ша олиш осон эмас эди. Шу боисдан ҳам 
Президентимиз Шавкат Мирзиёев: “Ҳар 
биримиз давлат тилига бўлган эътиборни 
мустақилликка бўлган эътибор деб, давлат 
тилига эҳтиром ва садоқатни, она ватанга 
эҳтиром ва садоқат деб билишимиз, шун-
дай қарашни ҳаётимиз қоидасига айланти-
ришимиз керак”, дея бежиз таъкидламади. 
Ахир, Абдулла Авлоний таъбири билан айт-
ганда: ”Ҳар бир миллатнинг дунёда бор-
лиғини кўрсатадурғон ойинаи ҳаёти тили 
ва адабиётидур. Миллий тилни йўқотмак 
миллатнинг руҳини йўқотмакдур”.

Истиқлол туфайли тилимиз, яъни ойи-
наи ҳаётимиз анча доғлардан тозаланди. 
Шўро давридаги “Министлар Совети” ўр-
нига “Вазирлар Маҳкамаси”, “Секретарь” 
ўрнига “Котиб”... деб айтадаган бўлдик. 
“Экспресс” автобуслари “пешонасида” 
ўзбекча “Тезюрар” пайдо бўлди. Элимиз 
вакиллари телевидение ва радио микро-
фонлари олдида ҳаяжонланмасдан, бема-
лол фикрини баён этади, “Ўзбек тилининг 
имло луғати” яратилди. Хусусан, тилимиз 
энг нуфузли халқаро минбарлардан янг-
ради. Президентимизнинг 2019 йил 21 
октябрь куни "Ўзбек тилининг давлат тили 
сифатидаги нуфузи ва мавқеини тубдан 
ошириш чора-тадбирлари тўғрисида" 
фармони қабул қилинди. Унга биноан 21 
октябрь санаси юртимизда "Ўзбек тили 
байрами куни" деб белгиланди... Ҳа, бу 
йўналишда муваффақиятларимиз оз эмас. 
Тилимиз бегона сўзлардан тозаланмоқда. 
Бу борада бажарилган ишлар ҳақида соат-
лаб гапириш мумкин.

Аммо айни вақтда жамиятимизда  айрим 
соҳаларда давлат тилига бўлган лоқайдлик, 
масъулиятсизлик билан ёндашув ҳолатлари 
бизни ташвишга солмоқда. Оддийгина ми-
сол. Пойтахтимизда, Тошкент метрополети-
нида “Ўзбекистон” бекатида  “Узбекистанс-
кая” ёзуви ҳалигача “асраб” келинмоқда. 
(Бу ҳақда ўтган йили “Ўзбек тили байрами 
куни” муносабати билан “Севимли” телека-
налида  ташкил этилган махсус кўрсатувда 
айтган эдик, аммо  ҳеч қандай натижа бўл-
мади). “Космонавтлар”, “Тошкент” бекатла-
рида, шаҳарнинг турли шоҳкўчаларида жой-
лаштирилган “Андалус” навли колбасанинг 
рекламасида “Ўз қадриятига эга колбаса” 
изоҳига нима  дейсиз?! 

Ҳа, албатта, бундай рекламаларни  туз-
ган, жойлаштирган кишилар тил  соҳаси-
дан йироқ мутахассислар бўлса керак, деб 
ўзимизга таскин беришимиз ҳам мумкин. 
Таҳлилимиз, кузатувларимиз шундан да-

лолат берадики, кўпинча оммавий ахборот 
воситалари ходимлари томонидан ибора-
лар, атамалардан фойдаланишда, бирор 
фикрни талқин этишда жиддий хатоларга 
йўл қўйилмоқда. Афсуски, улар ишлатган 
нотўғри сўзлар, “сунъий атама-ю иборалар” 
тезлик билан оммалашиб кетаяпти. Атоқ-
ли адибимиз Абдулла Қаҳҳорнинг турмуш 
ўртоғи Кибриё хоним Қаҳҳорова  умри-
нинг охиригача телевидение ва радиодаги  
“кашф” этилган янги иборалар, сўзларни 
мунтазам ёзиб бориб, республика радио-

сига телефон қилиб, бонг урарди. “Матёқуб 
Қўшжонов умрининг саксонинчи баҳорини 
кутиб олмоқда” дегани нима? “Табаррук 
ёшини” деса бўлмайди”, дея таклифлар бе-
рарди. Бугун у киши ҳаёт бўлганида биз би-
либ-билмасдан қўллаётган иборалар, жум-
лаларга тоқат қилармиди? Эътибор беринг, 
ўтган йили 7 сентябрь куни телеканаллари-
миздан бирида журналист синг лимиз Тош-
кент метрополитени учун чет элдан олиб 
келинган янги русумдаги вагонлардаги 
қулайликлар ҳақида гапириб, “Қаранг, тепа-
да кондинционер фаолият юритяпти” деса 
бўладими? Мана шу ерда қизиқ репортаж 
тили ҳуснида ҳусн бузар пайдо бўлди. 

Журналистларимизнинг “ташриф буюр-
дик”ларига нима дейсиз? Ахир, “таш риф” 
сўзи меҳмонга нисбатан айтилади. Яъни 
“ташриф буюринг” “шарофат келтиринг” 
маъносида қўлланилади. Кўпинча давлат-
ларнинг икки томонлама муносабатлари ху-
сусида сўз борганда, масалан, “ўзбек-афғон 
чегараси”  деймиз. Ҳолбуки, чегара давлат 
номи билан боғлиқ.  Кавказ тоғлари бағри-
да жойлашган давлатларга (республикалар) 
шўро замонида Москвадан туриб ушбу рес-
публикаларнинг жойлашувига қараб “Закав-
казье”  деб  ном беришган. Биз ҳанузгача 
Кавказ давлатларига нисбатан “Кавказор-
ти” деймиз. Жуғрофиячиларимиз бу ҳақда 
нима дейдилар?

Аксар вақт телерадио бошловчилари 
дастурларига “Вақт – олий ҳакам” деган-
ларидек, бизга ажратилган вақт ўз поёнига 
етди, хайр, саломат бўлинг!” деб  кўрса-

тув ва эшиттиришларига якун ясайдилар.  
Ҳолбуки, “Вақт – олий ҳакам” бу зарбулма-
сал бўлиб, бу ибора “ким тўғри ёки нотўғри-
лигини вақт кўрсатади, вақт ҳукм чиқаради” 
маъносида доно халқимиз томонидан қўл-
лаб келинган. Айрим сериаллар, кўрсатув 
ва эшиттиришлар тўлиқ шевада тайёрла-
ётганига  аллақачон ўрганиб қолдик.  Энг 
қизиғи, миллий сериалларда  иштирок эта-
ётган бир оила аъзолари турли шеваларда 
сўзлашади. Яъни агар ота Тошкент шева-
сида сўзласа, унинг ўғли Қашқадарё ше-
васида, яна бир боласи Бухоро шевасида 
мунозарага киришади. Ҳолбуки, тилимизга 
бўлган эътиборни кучайтириш зарурлиги 
ҳақида гапириб, Президентимиз: “Бу оли-
жаноб ҳаракатни барчамиз ўзимиздан, ўз 
оиламиз ва жамоамиздан бошлашимиз, 
она тилимизга, урф-одат ва қадриятлари-
мизга ҳурмат, Ватанга меҳримизни амалий 
фаолиятда намоён этишимиз керак”, деб  
алоҳида таъкидлаган.

Устозларимиздан кўп маротаба эшит-
ганмиз: ҳар бир сўз ўзининг ўрни, мақомига 
эга, уларни ишлатишнинг ҳам мавриди бор. 
Яқинда яна бир оммавий ахборот воситаси-
да “антиқа” сарлавҳага  дуч келдик. Мақола  

сўнгги пайтларда оилавий ажримларнинг 
кўпайиб бораётгани мавзусига бағишлаб тай-
ёрланган бўлиб, унга “Қадимий ва навқирон 
муаммо” деб сарлавҳа қўйилган! “Хирмони-
миз сарбаланд!” сарлавҳаси ҳам мажозий 
маънодаги ибора, фразеологик сўзларнинг 
асл моҳиятини билмасдан истифода этиш-
дан “яратилган”. “Сарбаланд” сўзи одатга 
инсонга нисбатан қўлланади, яъни бошини 
эгмасдан, юқори, баланд кўтарган киши. 
Бунга “Ўзбек тилининг изоҳли луғати”да 
атоқли адибимиз Абдулла Ориповдан мисол 
ҳам келтирилган: “Қор каби покиза, тоғ каби 
сарбаланд, ўтюрак инсонлар” ва ҳоказо. 

Афсуски, исм қўйишда ҳам баъзи ота-о-
налар ўзбек ва шарқона исмлар уммонидан 
бехабар эканликларини кўрсатмоқдалар. 
Яқинда бир ёш  олий маълумотли мута-
хассис олдимизга суҳбатга келди. Исми 
Шаҳриёр экан. Чиройли исм, тўғрими? 
Аммо у кишидан исмининг маъносини 
сўраганимизда “Ҳеч ўйламабман” деб  жа-
вобдан қутилди.  “Самарқанд ёшлари” га-
зетасининг сўнгги сонида гўзал бир нақлни 
ўқидим, жуда таъсирчан, ибратли.  Имзо-
сига қарасам муаллифнинг исми “Шохруҳ” 
экан! Атиги битта исмда иккита хато! 
(Ҳолбуки Шоҳрух (шоҳ – подшоҳ, ҳукмдор,  
рух – юз, шоҳона қиёфа, шоҳлар авлоди-
дек маъносида бўлиши керак эди). Бирор-
та одам  халқимизга тушунтира оладими, 
фильмимизнинг номи нега “Шаббона”? 
“Шаббона” деган қизлар исми борми ўзи?!

Кўп ташкилот ва корхоналаримизда 
ҳануз шўро замонида таржима қилиб, “кў-
чириб” олинган номлар “асраб-авайлаб” 
келинмоқда. Наҳотки, "Тошшаҳартрансхиз-
мат"нинг ўзбек тилига мос номи топилмаса, 
масалан, оддийгина “Тошкент транспорти” 
акциядорлик жамияти. Ушбу қолипдаги ном-
лар жуда кўп. Ёки мулкдор ширкатига Амир 
Темур номини қўйиш қай даражада мантиққа 
тўғри? Айтмоқчимизки, топонимика, жой ва 
маҳаллаларга ном қўйишда ҳам  хатолари-
миз бисёр. Хуллас, айтадиган гапимиз жуда 
кўп. Бу гаплар бир нафар тарихчи-журна-
листнинг шахсий нуқтаи назари, холос!

Ҳаёт, тарих ҳақиқати шундан иборат-
ки, ўзбек тили дунё миқёсидаги энг бой 
тиллардан биридир. Зеро, бу тилда буюк 
достонлар, қасидалар, романлар битил-
ган. Барча халқларнинг тилида “Хамса” ёки 
“Бобурнома” каби безавол асарлар ёзилма-
ган. Ўзбек тилининг мақоми дунёда ҳам ба-
ланд. Бугун турли мамлакатларда тилимиз 
ўрганилмоқда. Тилимизда кўп китоблар 
таржима қилинади, яратилади. Тил – мил-
лат руҳи ифодаси. Модомики шундай экан, 
ўзбек тилимизни покиза, беғубор асрайлик.

Шоқаҳҳор САЛИМОВ, 

Ўзбекистон журналистлар 

уюшмаси аъзоси

Ўзбек тилига давлат тили мақоми берилганига 33 йил  тўлди. Одатда, айнан 

мана шу сана арафасида ёки шу кунда биз ўзбек тилини, унинг бой тарихи-ю 

назокат, латофатини эслаймиз, “Давлат тили ҳақида”ги Қонуннинг моҳияти ва 

аҳамияти хусусида кўпроқ  сўз юритамиз, баҳслашамиз. Бу расмий кун ўтдими, 

яна бу мавзу  эътибордан четда қолгандай туюлади, назаримизда. Ҳолбуки, 

ўзбек тили  ҳаётимизнинг ҳар бир они, лаҳзаларида биз билан бирга. Ахир, у 

қонимизда, онгимизда яшаб келмоқда. Тушимизда ҳам шу тилда сўзлашамиз...

ҲАР БИР СЎЗНИНГ 

ҚАДРИ, ЎРНИ БОР!

ЭҲТИРОМ

ЁШ ИЖОДКОРЛАР 

ФОРУМИ
Тошкентда, Марказий Осиё ёш ижодкорлари Форуми иш 

бош лади. Мазкур Форум қардош ва қўшни халқлар ёш ижод-
корларини, ёш истеъдод соҳибларини адабий дўстлик ришта-
лари билан боғлаши табиий. Унда Қозоғистон, Тожикистон, 
Афғонистон, Туркманис тон, Қирғиз Республикаларидан келган 
ёш ижодкорлар иштирок этмоқда.

Кеча Форум қатнашчилари Адиблар хиёбонида кутиб олин-
ди ва Алишер Навоий ҳайкали пойига гуллар қўйишди. Унда 
Ёзувчилар уюшмаси раиси, халқ шоири Сирожиддин Саййид 
бугун мамлакатимизда, ёш ижодкорларга қаратилаётган эъти-
бор ҳақида сўзлади. 

– Болалигимдан Ўзбекистон халқ шоири Муҳаммад Юсуф 
шеърларини ўқиб улғайдим ва адабиётга меҳр қўйдим, – деди 
қозоғистонлик иштирокчи Равшанбек Убаев. – Ҳозирда мамла-
катларимиз ўртасидаги адабий алоқалар тобора мустаҳкаланиб 
бормоқда. Бугунги Форумнинг илк куниданоқ таассуротларим 
бир олам. 

Ижодкор ёшлар Ўзбекистон Ёзувчилар уюшмаси тарихи му-
зейини томоша қилишди.

Шу йилнинг 3-17 октябрь кунлари Туркиянинг Бурса ва Кўнё шаҳарларида XV халқа-
ро шеърият байрами бўлиб ўтди. Мазкур анжуманда  Ўзбекистондан шоирлар – Хуршид 
Даврон, Зебо Мирзо ва Шуҳрат Ориф иштирок этди.

Халқаро шеър байрами дастурига асосан, 14 октябрь куни Рауф Парфи шеърияти 
кечаси ўтказилди. Унда сўзга чиққанлар Рауф  Парфи нафақат ўзбек адабиётининг, 
балки туркий халқлар шеъриятининг буюк вакилларидан бири эканини  таъкидлашди.

Ўзбекистон халқ шоири Хуршид Даврон анжуманда машҳур сўфий шоир, нақшбан-
дия тариқатининг таниқли намояндаси Ниёзий Мисрий номидаги мукофот билан тақ-
дирланди.

Ўзбекистон Ёзувчилар уюшмаси 

Ахборот хизмати

Ўзбекистон Ёзувчилар уюшмасида юридик фанлари док-
тори, профессор Комил Синдоров қаламига мансуб “Тергов-
чи” туркумида нашр этилган ўнта китобдан иборат детектив 
романлар  тақдимоти ўтказилди.

Унда Ўзбекистон Ёзувчилар уюшмаси раиси, халқ шои-
ри Сирижиддин Саййид, ёзувчилар Хуршид Дўстмухаммад, 
Собир Ўнар ва ҳуқуқшунослик соҳаси вакиллари сўзга чиқиб, 
адибнинг касбий ва ижодий фаолияти, асарлари хусусида ўз 
фикр-мулоҳазаларини билдирдилар.

Комил Синдоров асарлари воқеаларнинг қизиқарлилиги, 
жумбоқли ҳолатлар, турфа хил тақдирлар ёритилгани билан 
китобхонлар қизиқишини орттиради. Муаллиф “Янги аср ав-
лоди” нашриётида чоп этилган “Қадр кечасидаги қотиллик”, 
“Ўғирланган болалик”, “Сургундаги саргузаштлар”, “Кечик-
кан қасос”, “Темурийлар кутубхонаси сири”, “Дорихонадаги 
қотиллик”сингари китобларини мухлисларга туҳфа этди.

К.Синдоровнинг детектив асарларини ўқир экансиз, улар-
даги сирли қотилликлар, чигал вазиятлару кутилмаган ечим 
китобхон фикру хаёлини банд этади.

Тақдимотда Ўзбекистон давлат санъат ва маданият инсти-
тути талабалари томонидан муаллиф асари асосида тайёр-
ланган саҳна кўринишлари намойиш этилди. 

Зулайҳо АҲМАДЖОНОВА

ТАҚДИМОТ

Н.Каримов чизган расмлардан намуналар

ТИЛГА ЭЪТИБОР — ЭЛГА ЭЪТИБОР

Нуриддин Ҳайдаров ёшлигидан санъ-
атга қизиққан, турли тантана ва байрам-
ларда Фахриддин Умаровнинг қўшиқлари-
ни айтишга одатланганди. Бешинчи синф-
га ўтган йили оила аъзолари билан бирга 
ота юрти – Қува туманидаги Акбаробод 
қишлоғига кўчиб боришди. Шу ерда мак-
табни битиргач, Фарғона давлат педаго-
гика институтининг тарих факультети му-
сиқа бўлимига ўқишга кириб, Имяминжон 
Қирғизов ва Мухторжон Тешабоев каби 
устозлардан сабоқ олди. Нуриддин илк 
бор 14 ёшида Ўзбекистон телевидениеси 
орқали ўзгалар ашуласини куйлаган бўл-
са, 21 ёшида “Замондош” кўрсатувида ўз 
қўшиқлари билан чиқди. Катта саҳнага эса 
1979 йили – ардоқли шоиримиз Абдулла 
Ориповнинг ижодий кечасида қадам қўй-
ди. Ўша оқшом “Юлдузим”ни жўшиб куй-
лади. Янги тарона тугаши биланоқ залда 
гулдурос қарсаклар янгради. Тез орада 
ёш хонанда эл назарига тушди, санъат том 
маънода унинг ҳаёти мазмунига айланди. 

Институтни тугатиб, Фарғона вилояти 
филармониясига ишга кирди. Ушбу дар-
гоҳда машҳур ҳофиз Таваккал Қодировдан 
миллий қўшиқчилик сир-асрорларини, 
санъаткор одоб-ахлоқини обдон ўрганди. 
1993 йилдан эътиборан Ички ишлар вазир-
лигида ижодий фаолиятини давом эттир-
ди. Умрининг поёнида эса Тошкент шаҳар 
ички ишлар бош бошқармасида Маънавият 
ва маърифат маркази бошлиғи вазифаси-
ни бажарди. Лекин ҳеч қачон қўшиқ куй-
лашни канда қилмади. Соҳадаги самарали 
хизматлари эвазига “Ўзбекистон халқ ар-
тисти” фахрий унвони билан тақдирланди. 
Шунингдек, “Она замин юлдузлари” фес-
тивали совриндори бўлди. Афсуски, умри 
қисқа экан, ижоди айни гуллаб-яшнаган 
бир паллада – 47 ёшида юрак хасталиги 
туфайли вафот этди. 

Н.Ҳайдаров ўзига хос соҳир овоз соҳи-
би, санъатнинг ҳақиқий фидойиси бўлиш 

билан бирга, юксак инсоний фазилатлар-
га эга эди. Аввало, ўта камтар инсон эди. 
Одамларга эзгулик ва яхшилик қилишни 
бурчи деб биларди. Имкон қадар одамлар-
нинг кўнглини олишга, мухлисларини ран-
житмасликка интиларди. Бировга ваъда 
берса, албатта, сўзининг устидан чиқарди. 
Табиийки, ютуқларидан беҳад қувонган, 
гоҳида ортиқча изтироб чеккан кунлари 
ҳам кўп бўлган. Бир гал ғалати воқеа рўй 
берди. Машҳур хонандалардан бири рес-
публика газетасида “Қўшиқ тақлидчилиги 
– иллат!” сарлавҳали мақола чоп эттирди. 
Унда ҳақиқий тақлидчилар бир четда қолиб, 
негадир айнан ўзининг ҳамюрти ҳисоблан-
миш Нуриддин Ҳайдаровни нишонга олди. 
“У фалончининг нақ ўзи бўлиб куйлайди, 
ашулалари бир чақага арзимайди”, деган 
мазмунда писанда қилди. Ҳолбуки, бу 
пайтда Нуриддин ўз овози ва услубига эга 
санъаткорга айланган, шахсий қўшиқлари 
анча кўпайган, халқ орасида обрўси ба-
ланд эди. Танқидчи негадир булар ҳақида 
тўхталмаган, фақат унинг аввалроқ устоз-
лари усулида айтган бир-иккита қўшиғини 
қоралаганди. Турган гап, панадан отилган 
тош ёш хонандага қаттиқ таъсир қилди. 
Назарида, устозлари ишончини оқлолма-
гандай, мухлислар меҳрини қозонолма-
гандай, ҳамма унинг устидан кулаётгандай 
туюлди. Алалоқибат кайфияти бузилиб, 
анча вақт одамлар кўзига кўринмай юрди. 
Ҳатто, бир муддат ижоддан кўнгли сови-
ди. Хайриятки, иродаси мустаҳкам экан. 
Бора-бора ўзини ўнглаб олди. Олдинги 
қўшиқларига қайтадан сайқал бериб, ян-
ги-янгиларини яратди. Ижодий бисотини 
айрича оҳанг, ўзгача жозибага эга юзга 
яқин ранг-баранг қўшиқ билан бойитди. 

Энг муҳими, Нуриддин баъзи “юл-
дуз”ларга ўхшаб ўзига ортиқча бино қўй-
маганди. Кимки иши тушиб ёки хизматга 
айтиб келса, истагини, албатта, бажо кел-
тириш пайида бўларди. Айниқса, дўстла-

ридан меҳр-садоқатини аямасди. Масалан, 
анча йиллар бурун унга бировларнинг ка-
софати уриб қамалиб қолган собиқ синф-
дошидан хат келади. “Нуриддин, мени 
кечир, – деб бошланарди  мактуб. – Тунов 
куни “зона”дагиларга оқибатини ўйламай, 
мақтаниб қўйибман. “Яралмиш” деган 
қўшиғингни радиодан эшитаётиб, “Бу йи-
гит қадрдоним бўлади”, деб юборибман. 
Ишониш қайда? Масхаралаб устимдан 
роса кулишди. “Қачонлардир бирга ўқиган 

бўлса, бордир, энди сендан юз ўгиргани 
тайин. Ахир, у эл кўзида юрган одам, сен-
чи?.. Сен бор-йўғи бир жиноятчисан-да!” 
дея кесатишди. Эътироз билдиргандим, 
нозик жойимдан ушлашди. “Чин дўстинг 
бўлса, чақир, шу ерга келиб концерт бер-
син!” деган шарт қўйишди... Нимаям қи-
лардим, очиғини ёздим. Балки гапларим 
нафсониятингга тегар, “Куним келиб-ке-
либ, қамоқхонада қўшиқ айтишга қолувди-
ми?” дея ор қиларсан. Яна билмадим, эҳти-
мол, ўтинчимни инобатга оларсан, жилла 
қурса, шу томонларга йўлинг тушганда, 
бирров кириб ўтарсан...” 

Йўқ, Нуриддин дўстидан ор қилмади. 
Қаршига борди. Ўша ерда “Правда Востока” 
газетасининг вилоят мухбири сифатида 
ишлаётган қадрдони, асли водийлик та-
ниқли журналист Қодиржон Собировга уч-
рашди. У орқали мутасаддиларга дардини 
айтди. Кўп ўтмай, ҳаммаси рисоладагидек 
бўлди. Нуриддин синфдоши жазо мудда-
тини ўтаётган жойда  концерт берди. Ёмғир 

шивалаб турган бўлишига қарамай, очиқ 
майдонда ўттизга яқин қўшиқ айтди. Шу 
тариқа ҳам дўстининг юзини ёруғ қилди, 
ҳам эзгуликка ташна қалбларни  хушнуд 
этди.

Яна бир гап. Нуриддин Ҳайдаров ҳар 
қандай шеър-ғазалнинг асл маъносини те-
ран англаган ҳолда, ҳар бир сўзи ва ҳарфи-
ни ўрни-ўрнига қўйиб, сидқидилдан куй-
ларди. Шу боис унинг қўшиқлари ёш танла-
мас, барчани бирдек ларзага солар, ўксик 

дилларга малҳам бўларди. 
Қачон шу ҳақда ўйласам, 
қуйидаги воқеалар беих-
тиёр ёдимга  тушавера-
ди. Ўшанда талаба эдим. 
Ижара уйда яшардим. 
Якшанба куни Собиржон 
исмли яккабоғлик курсдо-
шим хонамга маъюс ҳолда 
кириб келди. Нима гапли-

гини сўрагандим, айтмади. 
Фақат чўнтагидан битта 
кассета чиқарди-да, “Буни 
ҳозиргина кўчадан сотиб 
олдим, магнитофонга қў-

йиб, бир эшитайлик”, деди оғир хўрсиниб. 
Зум ўтмай, хонада мунгли куй янгради. 
Сўнгра унга хонанданинг ҳазин овози жўр 
бўлди... Йўқ, бу оддий қўшиқ эмасди, 
дард эди, нола эди. Унинг илк сатрлариёқ 
юрагимни зир титратиб, хаёлимни узоқ- 
узоқларга олиб кетди. Гўё Нуриддин эмас, 
ўзим куйлардим. Дилгир куз тонгида олис 
юртларга чоғланган турналар самода сокин 
қанот қоқар, мен эса кенг дала ўртасида ха-
вотир аралаш қўл силкиб, уларни сафарга 
кузатардим. Бўрон-довуллар чарх ураётган 
денгизлар оша, ажал ўқлари дамо-дам 
визиллаётган жанггоҳлар узра беталофат 
учиб ўтишларини, келгуси баҳор яна юр-
тимизга эсон-омон қайтиб келишларини 
сўрардим... Нола авжига чиққанида хонада 
куй ва қўшиқ сел бўлиб оқди. Кейин бутун 
борлиққа зилдек жимлик чўкди. Рўпарамда 
эса ҳамиша кулиб юрадиган дўстим тош 
қотиб ўтирар, кўзларидан шашқатор ёш 
оқизиб, унсиз йиғларди. Мен ҳаммасини 
тушундим: “Турналар” унинг яқинда афғон 

урушида шаҳид кетган аскар жиянини ёди-
га солган, дардини янгилаганди. 

Орадан саккиз йил ўтгач, яна худди 
шундай бир ҳолатнинг шоҳиди бўлдим. 
Фақат бу сафар торгина хилват кулбада 
ёш йигит эмас, муҳташам сарой саҳнасида 
сочлари қордек оппоқ кекса аёл йиғлади. 
Минг-минглаб одамларнинг кўз ўнгида 
Нуриддиннинг бўйнига осилиб, ўксиб-ўк-
сиб йиғлади. Чунки Нуриддин ҳозиргина 
“Она умиди” номли янги қўшиғини мароми-
га етказиб ижро этганди. Унинг хонишлари 
Иккинчи жаҳон урушида бедарак йўқолган 
жигарбандининг йўлларига ҳали-ҳамон кўз 
тутаётган онаизорнинг юрак-бағрини ўртаб 
юборганди... 

Албатта, Нуриддиннинг шўх қў-
шиқлари ҳам кўп эди. Бундан ташқари, 
у миллий ва эстрада  йўналишида ижод 
қилиб, Ватанга муҳаббат, эл-юртга са-
доқат, севгига вафо ва ўзаро меҳр-оқибат 

мавзусида ҳам талай қўшиқлар яратган-
ди. “Орқангдан йиғлаб қолдим” (Ойбек), 
“Ёшлигим” (Э.Воҳидов), “Санъат”, “Мен 
нечун севаман Ўзбекистонни?” (А.Орипов), 
“Аҳмад Зоир қўшиғи” (Т.Тўла), “Яралмиш”, 
“Айирма”, Кўрдим”, “Магар тинчлик 
бўлмаса”, “Садаға”, “Кичик карвонман” 
(Т.Сулаймон), “Насибам”, “Дил тўрига ёзиб 
қўй”, “Юрагимни ола кел” (Н.Нарзуллаев), 
“Ишонма” (М.Жалил), “Кечиргил” 
(П.Мўмин), “Кўрмасам”, “Онам”, “Табассум 
айлабон келинг”, “Тополмаслар”, 
“Уялармиш” (Ш.Ҳакимий), “Меҳр қолур, 
муҳаббат қолур”, “Дўлана”, “Юр, муҳаб-
бат, кетдик”, “Кокилинг” (М.Юсуф), 
“Айлантирур” (Ў.Жамол), “Давлатинг бо-
рида” (Ш.Садоий) шулар жумласидан эди. 
Нуриддин маҳорати ошгани сайин қамров-
ни кенгроқ олиб, мумтоз шеъриятимизга 
ҳам мурожаат этди. Чунончи, Бобурнинг 
“Эй, моҳитобон”, Фурқатнинг “Қачонгача?”, 
Огаҳийнинг “Сенга”, Хислатийнинг “Ўзинг” 
ғазалларини қўшиққа айлантириб, эл эъти-
борига ҳавола қилди. 

Н.Ҳайдаров ўзи куйлаганидек, у кат-
та йўлга чиққан карвон, баланд парвозга 
шайланган қанотлари толмас қуш эди. Бўш 
вақти деярли бўлмасди. Тўй-томошаларда, 

катта-катта концертларда, Мустақиллик 
ва Наврўз байрами сингари  улуғ ай-
ёмларда ҳам қатнашишга улгурарди. 
Доимо астойдил хизмат қилар, дилкаш 
қўшиқлари, беғараз ҳазил-мутойибалари 
билан давраларга файз киритарди. Касб-
корини нечоғли улуғласа, оиласини ҳам 
шунчалик муқаддас биларди. Рафиқаси 
Манзурахонни мудом асраб-авайларди. 
Олти нафар фарзанди ва уч набирасини 
еру кўкка ишонмасди. Ҳаммасининг кела-
жагидан умиди катта эди. “Кенжатойим 
Жасурбек таэквандо бўйича жаҳон чем-
пиони бўлганини кўрсам, элга манзур 
янги қўшиқлар яратсам, 75 йил яшасам”, 
деган гапни бот-бот такрорларди. Аммо... 
Истиқлолимизнинг 13 йиллигига бағиш-
ланган байрам концертини у “Мен нечун 
севаман Ўзбекистонни?” қўшиғи билан 
очиб бериши белгиланганди. Афсуски, тан-
танадан бир кун олдин тўсатдан юрак хуру-

жи тутиб, ётиб қолди. Анжуманда унинг ўр-
нига шогирди Бекмурод Жўраев қатнашди. 
Сал кейинроқ Нуриддин Сурхондарёдаги 
ўзи қатнашиши лозим бўлган тўйга ҳам 
шу шогирдини жўнатди. Уни кузатаётиб, 
“Қайтишингда менга Омонхона сувидан 
олиб кел!” дея тайинлади. Тайинлади-ю, 
эртаси куни оламдан ўтди.  

Начора, Нуриддин эзгу ниятлари рўё-
бини кўролмади, лоақал сўнгги нафаси 
олдидан юртимизнинг шифобахш сувини 
тўйиб-тўйиб ичолмади. Армонли дунё де-
ганлари, эҳтимол, шудир. Аммо бир таскин 
шулки, у беҳуда яшамади. Ўзидан зуваласи 
яхшилик, эзгулик  ва меҳр-муҳаббат уруғи 
ила йўғрилган бебаҳо хазина қолдириб 
кетди. Бугун унинг дилрабо қўшиқлари 
хонадонларимизда ва турли давраларда 
янграмоқда, хотираси эса халқимиз қал-
бида яшамоқда. Энг муҳими, унинг халққа 
хизмат қилишдек савобли ишини ўғли 
– ўзига хос истеъдод соҳиби Ҳожиакбар 
ҳамда меҳр-оқибатли шогирдлари давом 
эттиришмоқда...

Абдунаби ҲАЙДАРОВ,

Ўзбекистон Республикасида 

хизмат кўрсатган журналист 

ЯХШИЛАР ЁДИ

Кўҳна дунёнинг ақл бовар қилмас тилсимлари кўп. Масалан, ҳаво 
очиқ тунда самога боқсангиз, барча юлдузлар бирдай порлаб турганини 
кўрасиз. Аслида-чи?.. Улардан айримлари аллақачон сўнган бўлса-да, 
ўзидан нур таратаверади. Менимча, баъзи марҳумлар қисмати ҳам юл-
дузларникига ўхшайди. Улар, гарчи орамизда жисман бўлмасалар-да, 
ҳаётлигида қилган яхшиликлари, эзгу амаллари халқ ёдида яшайве-
ради. Ўзбекистон халқ артисти Нуриддин Ҳайдаров ўзидан яхши ном, 
ўлмас қўшиқлар ва ширин хотиралар қолдириб кетган шундай ажойиб 
инсонлар сирасидан.  

«МЕҲР ҚОЛУР, 
МУҲАББАТ ҚОЛУР...»

Сўнгги ўн йилликда Оперетта театри репертуа-
ри янги спектакллар билан бойиганини кўришимиз 
мумкин. Миллий оперетталарнинг дунёга келиши 
мазкур театр рассомлари ижодида миллий маданий 
меросга мурожаатни бошлаб берди. Халқ амалий 
безак санъати намуналаридан унумли фойдала-
ниш, миллий этнографик унсурларни қўллаш кен-
гайди. “Бизнинг Майсара”, “Насриддиннинг иши” 

(миллий мумтоз), “Мафтун бўлдим”, “Маҳаллада 
бўлган эди” (замонавий), “Афсона билан суҳбат” 
(тарихий-мемориал) каби оперетталар фикримиз-
нинг далилидир. Бу спектаклларнинг сценографик 
ечими Наталья Глубокина, Лола Новкович каби ис-
теъдодли рассомлар томонидан ҳал этилган. 

 Жумладан, “Мафтун бўлдим” мусиқий комедия-
си замонавий саҳна кўриниши, миллий безакларга 
асосланган сценографик ечими билан эътиборни 
тортади. Воқеалар Фарғона ва Хоразмда бўлиб ўта-
диган саҳналарда бош мусаввир Н.Глубокина мил-
лий орнаментал услубда ёрқин манзаралар яратган. 
Воқеа киностудиянинг ички қисмида содир бўл-
ганда, шаҳар услубидаги вазмин манзара ортиқча 
деталларсиз ҳолат билан алмаштирилади. Бу ўзга-
рувчан манзаралар фонида режиссёр И. Бухаидзе 
рассом билан биргаликда бутун спектакл кўримини 
тўғри ташкил этишга муваффақ бўлган. 

“Маҳаллада бўлган эди” деб номланган спектакл 
режиссёри Гулруҳ Нажидова асарни концерт-спек-
такл жанри талабларига мувофиқ ёрқин мусиқий 
томоша сифатида саҳналаштирган. Ўтган асрнинг 
70-80-йиллари эстрада тароналари миллий рақслар 
билан уйғунликда янграйди. Ретро қўшиқлар рўй 
бераётган воқеалар билан уйғунлашиб, саҳна безаги 
кўмагида томошабинларга миллий анъаналаримиз-
ни, халқимизга хос муҳим фазилатларни эслатиш 
учун хизмат қилган. Спектакл саҳна безаги “терма” 
усулга асосланган бўлиб, унда “Мафтун бўлдим” ва 
“Бизнинг Майсара” спектакллари фонидаги миллий 

унсурлар акс эттирилган безаклар уйғунлаштирил-
ган ҳолда қўлланган. Супа ҳам шу спектакллардаги 
каби марказга ўрнатилган. Рассом томонидан тан-
ланган ушбу сценографик ечимда яна бир қанча 
миллий спектакллар ва этнографик концерт дастур-
ларини саҳналаштириш мумкин. Воқеалар кечиш 
жараёнида актёрлар ижроси ва рақслар безаклар 
билан уйғунлашган. Бироқ безаклар шу қадар уму-

мийки, бу ҳолат спектаклнинг ўзига 
хослиги йўқолишига сабаб бўлган. 
Айнан маҳалланинг ўзига тегишли 
бирор унсур ёки безак, реквизит 
ёки бутафорлар деярли йўқ. Воқеа 
жойи актёрларнинг тили, диалог-
лари орқали англанади. 

Саҳна либослари, аввало, та-
свирий маънога эга бўлиб, у қаҳра-
моннинг маълум бир даврга, мил-
лий маданиятга, ижтимоий муҳитга 
мансублигидан далолат беради. 
Бироқ либоснинг вазифаси фақат 
вақтни, асар характерининг мил-
лий ва ижтимоий мансублигини 
шунчаки белгилаш билан чеклан-
майди. Спектаклда фақат бирор 
персонаж қиёфасини ифодаловчи 
восита оддий декорация фонида ҳали санъат да-
ражасига кўтарилмайди. Чунки либос сценогра-
фиянинг таркибий қисми бўлиб, декорация каби 
актёрлар либоси саҳна асарининг ғоявий-мажо-
зий ва мусиқий мазмуни билан чамбарчас боғлиқ. 
Спектаклнинг чинакам  бадиий-тасвирий ечимида 
либос ўзининг тасвирий вазифасидан ташқари, му-
сиқий-драматик мазмунига, қаҳрамон характери ва 
ҳиссий кечинмаларининг ифодасига айланади. Шу 
маънода миллий спектакллардаги актёрларнинг ли-
бослари саҳнадаги декорация билан ҳамоҳангликда 
ишланган бўлиши лозим. 

Оперетта сценографияси маҳобатли рангтасвир-
ни эслатувчи тасвирларгина эмас, балки асар моҳи-
ятини очиб берувчи, ғоявий-бадиий ечимини акс 
эттирувчи бир бутун яхлитликка эга декорациядир. 
Театрнинг “Майсаранинг иши” спектаклида тасви-
рий ечим ўзгача рангларда берилган. Рассом Ната-
лья Глубокина томонидан ишланган мазкур сцено-
график ечимда саҳнада йирик сават каби тўқилган 
айланага матодан гулли миллий нақш ишланган, 
устига анорлар аппликация усулида ёпиштирил-
ган. Саҳна ёнларида эса яшил, кўк, сиёҳранг узун 
боғичлар узунасига илиб қўйилган. Ўртада кўрпача-
лар солинган супа. Спектаклнинг бор декорацияси 
шулардан иборат. Вақт, замонни англатмайдиган 
бу қадар нейтрал танлов театр имкониятидан келиб 
чиққан ҳолда ишланган. Ушбу декорация орқали 
рассомнинг нақадар маҳоратли экани яққол на-

моён бўлади. Оила рамзини англатувчи анор, ҳаёт 
чархпалаги, ер айланалигини ҳис эттирувчи шакл 
фикримизнинг далилидир. Сценографик ечим ор-
тиқча деталлар ва буюмлар ишлатилмаган тарзда 
ҳал этилган. Рассомнинг ижодий ёндошуви, фал-
сафий ечими, миллий рамз ва унсурлар орқали 
миллийликнинг ифодаланиши асарга ўзгача кўрк 
ва мазмун бахш этган. 

Композитор Энмарк Салихов мусиқаси асосида 
режиссёр Г.Нажидова саҳналаштирган “Насрид-
диннинг иши” опереттасидаги сценография сод-
далиги, оддий ечимда ҳал этилгани билан диққат-

ни тортади. Саҳнанинг икки томони ва 
ўрталарида, қоқ марказида ўрнатилган 
турли шакллардаги гумбазлар мисо-
лида Бухоро муҳити акс эттирилган. 
Спектакл декорацияси ёрқин рангларда, 
ўзига хос шаклларда ва миллий унсур-
ларга бой тарзда ишланган. Кўм-кўк 
осмон ва тўлин ой фонда йирик шаклда 
берилган бўлиб, воқеалар вақти аниқ, яъни ойдин 
кечада юз бераётгани маълум бўлади. Ой воқеалар 
давомида ҳилол, яъни ярим шаклда ҳам кўринади. 
Бу вақтда саҳна ортидаги майда чироқлар – юл-
дузлар ҳам ёнади. Икки ёнда парда шаклида икки 
ёшнинг бир-бирига қараб турган сурати шакли акс 
эттирилган. Бу тасвир саҳна асаридаги воқеалар 
икки ёшнинг муҳаббати билан боғлиқлигига ишора. 
Эшик мисоли ишланган тас вирли матолар юқориси-
га ўрнатилган кичик гумбазлар эса воқеа-ҳодисалар 
юз бераётган маконни билдиради. Катта ғилдирак-
ли арава – давр руҳини ҳис этишга ёрдам беради. 
Саҳнага ўрнатилган катта гумбазлар актёрларнинг 

эркин ҳаракатига бироз ҳалақит ҳам бе-
ради. Майда гумбазларни саҳнанинг тур-
ли жойларига қўйиш орқали рассом Бу-
хорода мавжуд меъморий ёдгорликлар 
унсурларини акс эттиришга уринган. Би-
роқ улар саҳнада муҳим вазифа бажар-
маслигидан ташқари (ҳажм жиҳатидан 
бошқа театрлар саҳнасидан кичик бўлган 
оперетта театри саҳнасида), актёрлар ва 
раққосалар ижроси учун ноқулайлик туғ-
диради. Аслида рассом бундай ортиқча 
унсурларни Бухоро муҳитини яратиш 
учун ишлатган бўлса-да, саҳнада улар 
асосий рақс ижроси учун керакли кат-
та қисмни эгаллаб туради. Спектаклда 
Насриддинга доим ҳамроҳлик қилувчи 
эшак қиёфаси ва либослари рассом то-
монидан образли тарзда ечилган. Унинг 

бошдан охирга қадар қаҳрамон билан ёнма-ён 
иштироки саҳна асарининг мусиқий-драматик кон-
цепциясидан келиб чиқадиган моҳият ва мазмун-
нинг очилишига хизмат қилади.

Спектаклнинг бадиий хусусияти очилишида 
декорация, бутафор, реквизит билан бир қаторда, 
актёрларнинг либослари ва пардози ҳам муҳим 
рол ўйнайди. Бир томондан, улар декорация каби, 
тасвирий-бадиий яхлитликни тўлдирувчи детал. 
Бошқа томондан, спектакль қаҳрамонлари ташқи 
қиёфасининг тасвирий ечимини, характери, ички 
дунёсини ифодалайди. Айниқса, мусиқали комедия 

спектакллари қаҳрамонларида ко-
мик унсурларни акс эттиришда ли-
бос ва пардоз алоҳида аҳамият касб 
этади. Мазкур спектаклдаги ли-
босларда рассом миллий унсурлар 
қатори персонажлар характерига 
ҳам эътибор қаратиб, ранг ва шакл-
ни айни шунга мос ҳолда танлаган. 

Дурра рўмол, узун сочлар, атлас ва адрас кўйлак, 
халатлар фикримизнинг далилидир. Сценографик 
ечимда бўлгани каби либосларда ҳам баъзи камчи-
ликлар учрайди. Масалан: бойнинг либоси бойлар-
никидек ҳашаматли эмас. Содда, оддий халқ ичи-
дан чиққан йигитга ялтироқ яктак кийдирилганки, 
бу либосда қаҳрамон характери хато англашилади. 
Яъни спектаклда унинг образи ижобий қиёфада на-
моён бўлса-да, ташқи кўринишидан тилларанг ялти-
роқ яктакда хасис бой қиёфасини эслатади. Бундай 
номутаносиблик спектаклнинг бадиий яхлитлигига, 
услубнинг аниқлигига путур етказади. Сценография 
таркибидаги ҳар бир детал, ҳар бир бутафор, рек-
визит, либос ранги, шаклининг муҳим аҳамият касб 
этиши айнан шу ўринларда намоён бўлган. 

Юқорида айтилган камчиликларга қарамай, 
театр ижодкорлари доимо тинимсиз изланишда, 
репертуарларини бойитиш ҳамда уни ривожланган 
давлатлари театрлари саҳнасига олиб чиқиш учун 
интилмоқдалар. Зеро, Ўзбекистон давлат мусиқали 
комедия театри (оперетта) Россия мусиқали театр-
лари ассоциациясига аъзо бўлди. Aйни пайтда Aссо-
циация таркибида Россия, шунингдек, Озарбайжон, 
Қозоғистон ва Ўзбекистонда каби давлатлардан 50 
дан ортиқ мусиқали театрлар мавжуд. Мазкур уюш-
ма ҳамфикрларни бирлаштириш, театрларнинг янги 
ижодий марраларни забт этишига ёрдамлашиш 
мақсадида ташкил этилган. 2022 йили Россия му-
сиқали театрлари ассоциацияси таклифига биноан 
Ўзбекистон давлат мусиқали комедия театри Рос-
сия давлати мусиқали театрларига ташриф буюрди 
ва у ерда “Бизнинг маҳалла”, “Майсаранинг иши” 
каби миллий оперетталарни намойиш этди. Мазкур 
спектакллар жамоатчилик томонидан илиқ кутиб 
олинди. Бундай учрашувлар жамоадаги ижодкор-
ликни янада ривожлантиришга, жумладан, рассом-
ларнинг фикр ва тажриба алмашинуви орқали театр 
сценографиясининг ҳар томонлама замонавийла-
шувини таъминлашга ёрдам беради, деб ўйлаймиз. 

Инобат ИМОНҚУЛОВА, 

Миллий рассомлик ва

 дизайн институти таянч докторанти

Ўзбекистон давлат мусиқали комедия (оперетта) театрида сўнгги йилларда ўз 

ишининг фидойиси бўлган А.Батиков, Н.Глубокина, Л.Новкович каби театр рассомлари 

фаолият кўрсатмоқда. Улар мавжуд саҳна муаммоларини ҳал этиб, спектакллар му-

каммаллигига муносиб ҳисса қўшишмоқда. Мусиқали театрлар саҳна безаги асарнинг 

жанр хусусиятлари билан бевосита боғлиқ. Бинобарин, янги мавзулар, янги шакллар, 

услублар, йўналишлардан фойдаланиш сценографияни такомиллаштиришни талаб 

қилади. 

САҲНА БЕЗАГИ ИМКОНИЯТЛАРИ

Муассис: 
ЎЗБЕКИСТОН

ЁЗУВЧИЛАР УЮШМАСИ

Х,амкоримиз: Газета 2014 йил 26 ноябрда Ўзбекистон Республикаси 
Президенти Администрацияси ҳузуридаги Ахборот ва  оммавий 

коммуникациялар агентлигида томонидан 
0283 рақам билан рўйхатга олинган.
Адади - 869. Буюртма Г - 1044.
Ҳажми - 3 босма табоқ, А- 2.
Нашр кўрсаткичи - 222.

Ташкилотлар учун - 223. 1 2 3 4 5 6

Бош 
муҳаррир 

Салим
АШУР

“Шарқ” 
нашриёт-матбаа 

акциядорлик компанияси 
босмахонаси.

Босмахона манзили:
Буюк Турон кўчаси, 

41-уй.

Босишга топшириш вақти - 21.00. 
Босишга топширилди - 21.35.

Таҳририятга келган қўлёзмалар таҳлил этилмайди ва муаллифларга 
қайтарилмайди. Муаллифлар фикри таҳририят нуқтаи назаридан фарқланиши мумкин.

Масъул котиб: Асрор СУЛАЙМОНОВ
Навбатчи муҳаррир: Ҳумоюн АКБАРОВ

Саҳифаловчи: Нигора ТОШЕВА

Манзилимиз: Тошкент - 100083, Матбуотчилар кўчаси, 32.
Электрон почта манзили: uzas.gzt@mail.ru

O‘zbekiston
adabiyoti va san’ati

ЖУМА КУНЛАРИ 
ЧИҚАДИ

Сотувда нархи эркин.

ЁШЛАР ОВОЗИ

“Ўзбекистон адабиёти ва санъати” газетасига 
2023 йил учун обуна давом этмоқда

– Мумтоз ва замонавий адабиётимизнинг энг сара намуналари, назмий ва насрий асарлар,  бадиий публицистикада 
акс этган давр нафаси билан ошно бўласиз;

– жаҳон адабиётидан энг яхши таржималар;
– адабиётшунос олимларнинг илмий-таҳлилий мақолалари;
– юртимиз ва жаҳон санъати янгиликлари, санъат ва маданият тадбирлари ҳақида таҳлилий мақолалар;
– Ижод мактабларида кўз очаётган булоқлар – ёш истеъдод эгаларининг энг сара машқлари билан 

йил давомида танишиб борасиз. Обуна Республика “Матбуот тарқатувчи” акциядорлик жамиятининг 
вилоят ва туман бўлимлари, “Ўзбекистон почтаси” акциядорлик жамиятининг вилоят ва туман бўлим-
лари, шунингдек, жамоатчи матбуот тарқатувчилар томонидан расмийлаштирилади. 

Тошкент шаҳрида матбуот тарқатиш дўконлари орқали ёки таҳририятнинг ўзида обуна бўлишингиз 
мумкин. 

Нашр кўрсаткичи: 

Якка шахслар учун - 222.

Ташкилотлар учун - 223.

ÎÁÓÍÀ – 2023ÎÁÓÍÀ – 2023
Азиз газетхон!

Шавкат Ғафуров. 1945 йил олмалари (1988). Саъдулла Абдуллаев. Сурхондарё мақомлари (1987).
Надежда Кашина. 

Самарқанд мадоннаси (1971).Николай Карахан. Тоғда куз (1957).

Одмигина кабинет. Бақалоқ, кўриниши-
дан  пихини ёрган корчалон, 25-26 ёшлар-
даги йигит катта бошлиқларга хос ҳаракат 
билан ҳали у телефонга, ҳали бу телефонга 
ёпишади, ҳали микрофон билан кимгадир 
иш буюради. Шу пайт ёши ўтинқираб қолган, 
қотмадан келган киши камтарона кириб ке-
лади.

– Мумкинми, ука?
– Уф…отагинам, кичкина  шахобча бўл-

са ҳам муҳри, штампи, бошлиғи бўлган идора 
бу. Мумкинми, рухсат этсангиз, дегандай… 
Майли, келинг,  ота, хизмат?

– Кечирасиз, ўтирсам майлими?
(Ўзича: “Оббо, роса гап сотадиган-

га ўхшайди-ку. Ишқилиб, тинчлик бўл-
син-да”) 

– Майли, майли, ўтиринг…Хўш, қаер-
лардан сўраймиз, отам?

– Мен…агар эсингизда бўлса, 
иқтисод ва  молия олийгоҳиданман.

– Хўш, хўш? Э-ҳа, эсимга келди. Сизни, 
менингча, ўша ерга дадам билан борганда 
кўргандим… Ўшанда… фамилиянгиз, ме-
нингча, так-так, Ортиқов? Э, яшанг, домла, 
оббо, домла-е, шу ерни ҳам топиб келдин-
гизми? Бақувватмисиз, ўқишлар  билан  чар-
чамай-а?

– Мен-ку чарчамаяпман, ўзингиз-чи? 
Ахир, бу йил олийгоҳни битирасиз, бу  ёғи 
имтиҳон  дегандай…

– Ия, бу йил битираманми? Вақтнинг ўти-
шини қаранг-а. Қайси олийгоҳ дедингиз?

– Иқтисод ва молия.
– Бўлди, бўлди. Тушундим, ҳа, умр ўтаве-

раркан-да. «Умр ўтар, вақт ўтар» деган  экан  
бир ҳофиз.

– Шунга анча кутдим, дарагингиз бўлма-
ди. Ахийри келавердим. Имтиҳон дафтар-
чангизни, яъни зачёткангизни бир шамолла-

тиб, бирорта  баҳо қўйсам дегандим…
– Йўғ-е, домлажон, овора бўпсиз-да. 

Ўзим борардим-а. Майли, майли, буёғи 
бизда куймайди. Тоғ-тоғ билан  кўриш-
майди, аммо…

Домла талабаси билан кўришади.
– Яшанг, отам. Йўғ-е, домлажон, ҳи-

ҳи… Хўп қайси олийгоҳдан дедингиз?
– Иқтисод ва молия, экономфак.
(Тортмани титкилаб) – Хўш, бу «чет 

тиллар»ники,  ҳмм, бу «милиция мак-
таби»ники,  э,  мана топдим, иқтисод ва 
молияники.

– Ия, ҳали мен битта десам…
– Нималар деяпсиз, домлажон, шу 

ёнилғи шахобчаси очил-
гандан бери ҳар куни нечта  

домла йўқлаб келиб, имтиҳон топшириб, 
кечирасиз, имтиҳон олиб кетишади… Ху-
дога шукур. Отанг фарзанди бўлма, одам 
фарзанди бўл экан. Ўзи дадам Америкага 
ўқишга юбормоқчи эдилар. Кўнмадим. Ўз  
юртингга  нима етсин. Шундай эмасми?

– Шундай. (Ўзича: “Хайрият, кўнма-
гансан, бўлмаса америкалик профессор 
ҳам қабулингда турармиди?”) Майли, 
энди номига бўлса-да, бир-иккита савол 
берсам. Номига-да.

– Жавоб  беролармиканмиз, домла-
жон? Бу ёғи ёрдам қиласиз-да?

– Йўқ, унчалик қийин эмас. Масалан: 
«Боинг» тайёраси қанақа ёқилғи билан 
ҳаракат қилади? Тест бўйича вариантлар: 
бензин, керосин, тошкўмир, солярка, 
газ… Хўш-хўш? Балли, керосин. Биринчи 
саволга баҳонгиз «аъло». Иккинчи са-

волга ўтамиз. 
Дунё бўйлаб 
оммалаш-
ган пул 
бирлиги? 
В а р и а н т -
лар: сўм, 
евро, юан, дол-
лар, марка… Қани, 
қайси бири? Яхшилаб ўйлаб, кейин жавоб 
беринг.

(Ўзича:  “Оббо, қалтис жойдан олди-ку,  
домла тушмагур”)  – Менингча,  сўм!

– Йўқ, йўқ, ўйланг.
– Сўм, сўм…(Бир пачка сўмни  дом-

ла томон суради.)
– Сўм бўлса, баҳонгиз мана, уч. 

Марҳамат, зачёткага қўямиз.
– Э, домла, шошманг, шошманг. Ҳозир, 

ҳозир… (Юз долларликни суриб) Эсимга 
келди, доллар. Доллар! Беш қўя қолинг. 
Ҳарбий ўқишга кирмоқчиман. Асқотадами, 
дейман-да.

– Нима? Ҳали шу ерда  ўтириб  ҳарбий-
ни ҳам битирмоқчимисиз?

– Бўлмаса-чи, домлажон, бир йигит-
га қирқ ҳунар оз, деганлар. Ҳозир замон 
ишбилармон, билимдон, тадбиркор киши-
ларники эмасми? «Беш» бўлдими? Яшанг, 
домлажон. Энди  бир пиёла чой, нима... 
Шундайми? (Микрофонга қараб: “Собир, 
домлани уйларига ташлаб кел”). Хўп бўл-
маса, келиб туринг, домлажон.

Домла ташқарига чиқади.
– Бугунги имтиҳон ёмон бўлмади. Энди 

ошхоналар трестининг эркатойига  бори-
шим керак. У  учинчи курсда ўқийди. Ишқи-
либ, тайёрланган бўлсин-да…

Эгамназар СОҲИБНАЗАРОВ

ИМТИҲОН

     ОНАМГА ХАТ
Тераман ўксиниб рақамни,
ҳавода инграйди қўнғироқларим.
Мендан қочаверади шанба,
якунсиз ҳафта.
Шеърларим сен учун, севсам,
Она, нега мендан бўласан хафа?

Сен менга кўчдингу,
мен шеърга кўчдим.
Орзуинг бахтимни кўрмоқ.
сен учун мен бахтга
боришим керак!
Бироқ рухсатингсиз йўлларим чалкаш,
юрмайман бошқа.
Онам,нега мендан бўласан хафа?

Душанба, сешанба, чоршанба
Китоблар, мантиқлар, илмлар,
Тўкилаверади пойимга.
Олисда ўксийман боролмай,
уйимга-а!
Сен мендан ранжима.

Кечаси , эрталаб, тушда
исмим ишларингга кўчиб қолган
азалдан она нияти 
қизни ҳаёт йўлига солган.
Ҳар кимнинг умридан
ёш кетиб,
ўзидай ё ўзга бир
одам қолган.

Куз орзуингга етказди.
Ва мен йўқ уйга
қиш келди, илтимос.
ўзингни асра.
Аслида,
олисмас Тошкент йўллари
фақат менинг қаламдан
бўшамас қўлларим!

Бизни суйган Роббим,
фақат у ҳақдир.
Шунинг учун шундай 
ёзилган тақдир.
Сени хафа кўришга чидамам, ахир,
Бугун сени
                соғиндим жуда, Она!

          * * *

Тушларимни сувга айтдим,
Сувсиз қолди сўнг ариқлар.
Сув бўйидан ёлғиз қайтдим –
Ишқсиз қолди дўст-балиқлар.

Сен қучасан самоларни,
Мен... удумга қамалганман.
Хаёлимда ҳаёларни
Исминг билан жамлаганман!

Сенли манзил кўздан йироқ
Етиб бормас дард, айтимлар.
Хотирали ҳамёнларда 
Сендан қолган жўн қайтимлар.

Одамлар-чи, жуда бахтсиз
Бошида бахт қуши билан,
Севги деса, дунёларга
Мақтанаман тушим билан.

Мен қаддимни тутиб олдим,
Саҳифамда шу сўнгги қайд:
Энди мени сен соғинсанг – 
Тушингни бор, сувларга айт.

***
Яна куз,
яна ишқ,
яна туйғулар.

Ўша юз,
ўша иш,
ўша орзулар.

Дилда туз.
Дилдан ич.
Дилда оғулар.

Яна куз,
яна ишқ,
яна туйғулар

Кумуш ОДИНА,

Ўзбекистон Миллий 

университети талабаси

андиз – девясил;
норанж, пўртахол – апельсин;
арпа – ячмен;
арпабодиён – анис;
арслонқуйруқ – пустырник;
бинафша – фиалка;
бодрезак – калина
бўзноч – бессмертник
бўймадорон – тисячилетник
бўтакўз – василек;
газанда ёки қичитқи – крапива;
гулхайри – алтей;
далачой – зверобой;
дастарбош – пижма;
дўлана – боярышник;
жағ-жағ – пастушья сумка;
жумрут – крушина;
жўка – липа;
зирк – барбарис;
зиғир – лен;
зубтурум – подорожник;
игир – аир;
итгунафша – вероника;
ит тиканак ёки қорақиз – череда;
лимонўт – мелисса;
маккажўхори – кукуруза;
маржон дарахт – бузина;

мармарак ёки маврак – шалфей;
мойчечак – ромашка;
наврўзгул – первоцвет;
наъматак – шиповник;
отқулоқ – щавель конский;
оққалдирмоқ – мать и мачеха;
равоч – ревень;
рўян – марена;
сано – кассия;
сачратқи – цикорий;
сули – овес;
торон – горец;
тоғжамбил – тимянь;
тоғрайҳон – душица;
четан – рябина;
эман – дуб;
ялпиз ёки ҳулва – мята;
ўрмон ертути – земляника;
қайин – берёза;
қарағай – сосна;
қариқиз – репей;
қизилмия – солодка;
қончўп – чистотель;
қоразира – тмин;
қулупнай ёки ертут – клубника
қўйтикан – рогоглавник

Маъмура ЗОҲИДОВА тайёрлади.

АЙРИМ ДОРИВОР 

ЎСИМЛИК ВА ДАРАХТЛАР НОМЛАРИ

ÃÀËÅÐÅß: Ўзбекистон рассомлари ижодидан намуналар

Бизнинг қадим заминимизда ўсган ўсимликларнинг чиройли номлари  бор. 
Бироқ бу номларни унутиб, қорағатни смородина, хўжағатни малина, мойче-
чакни ромашка, қорабуғдойни гречка, зайтунни оливка, шумуртни облепиха, 
жавдарни рож, ажриқни газон, шивитни укроп, чиннигулни гвоздика, атиргулни 
роза дейиш урф бўлди. Ҳеч бир гиёҳга  шунчаки ном берилмаган. Ўсимликлар-
нинг ташқи кўриниши ва бошқа кўплаб хусусиятларидан келиб чиқиб, қадим 
аждодларимиз берган бу номларни унутишга ҳаққимиз йўқ. Қолаверса, она ер 
неъматлари сири ҳам унинг номида ифодаланган. Яна тўрғайчўп, қасмалдоқ, 
мушукқуйруқ, тулкиқуйруқ, савағич, қизилқиёқ, чайир, ғумай, отқўноқ, сули, май-
дачўп, қўнғирбош, шўраажриқ, ялтирбош, рўвак, буғдойиқ, қилтиқ, қиёқ, якан, 
иткучала, ширач, олғи, равоч, чучмўма, қоратол, қатранғи, торон, шўра, шовул, 
эбалак, зўрча, эчкимия, бўритикон, сувйиғар, қарғатуёқ, илонпечак каби ажиб 
атамалар бор. Бу номлар ўнғай, янглишсиз эшитилади, ёзилади. Чечак ва ёғоч-
ларнинг қадим номларини сақлаб қолишимиз керак. 

Қуйида Ўзбек тили байрами куни арафасида айрим дарахт ва ўсимликлар-
нинг она тилимиздаги атамалари ва рус тилидаги отларини келтирдик:

Ўзбекистон Ёзувчилар уюшмаси ва 
Бухоро вилояти Ғиждувон тумани ҳо-
кимлиги ҳамкорлигида туманда оташ-
нафас шоир, таржимон ва драматург 
Усмон Носир таваллудининг 110 йил-
лигига бағишланган адабий анжумани 
бўлиб ўтди.

Унда Ёзувчилар уюшмаси раисининг 
ўринбосари Ғайрат Мажид, Ўзбекистон 
халқ шоири Усмон Азим, филология 
фанлари доктори, профессор Баҳодир 
Карим, ёзувчилар Қўчқор Норқобил, 
Жавлон Жовлиев, Ўзбек Миллий акаде-
мик драма театри санъаткорлари ишти-
рок этди.

Ижодий кечада ҳассос шоир шеърла-

ри янгради, ўз соҳаси уста лари томони-
дан ижро этил ган саҳна кўринишлари 
орқали шоир ҳаётидан лавҳалар намой-
иш этилди.

Ғиждувон туман ҳокимлиги ва халқ 
таълими тизими ҳамкорлигида йўлга қўй-
илган оила, мактаб ҳамда китобхонлик 
дастури асосида амалга оширилаётган 
ўзига хос адабий тажриба бошқа ҳудуд-
ларда ҳам жорий этилса, юртимизда ки-
тоб мутолааси, ёшларда китобхонликка 
иштиёқни кучайтиришдек эзгу ишларни 
янада равнақ топиши таъкидланди.

Усмон Носир таваллудига бағишлаб 
ўтказилган мазкур адабий анжуман-
да шоирнинг "Юрак" ҳамда "Денгизга" 
шеър лари қўшиқ бўлиб янгради.

Тадбир доирасида табаррук қадамжо-
лар зиёрат қилинди.

Ўзбекистон Ёзувчилар уюшмаси 

Ахборот хизмати

«УНУТМАС МЕНИ БОҒИМ...»

СЎЗ СИНОАТИ


